
RHAGAIR

Gan Sue Essex AC, Gweinidog dros Gyllid, Llywodraeth Leol a 
Gwasanaethau Cyhoeddus Llywodraeth Cynulliad Cymru

Bwriedir i’r Canllaw hwn ategu Canllaw y Cynghorydd Da, 

a roddwyd i bob cynghorydd cymuned a chynghorydd tref 

ar ôl etholiadau llywodraeth leol 2004. Esboniodd Canllaw 

y Cynghorydd Da rolau a chyfrifoldebau cynghorwyr lleol. 

Mae'r Canllaw Arfer Da, ar y llaw arall, yn canolbwyntio ar 

yr hyn y gall cyngor da ei wneud. Mae’n dangos sut mae 

cynghorau cymuned a thref ledled Cymru yn gweithio dros eu 

cymunedau, a’u profiadau o ymgymryd â phrosiectau a mentrau 

lleol. Mae’n cynnwys syniadau ymarferol y gallai eich cyngor eu 

hystyried wrth gynllunio i gymryd unrhyw gamau.

Mae’r mentrau’n amlygu pa mor werthfawr yw hi pan fo cynghorau lleol yn cynnwys 

y cyhoedd ac yn gweithio gydag eraill i wella ansawdd bywyd eu cymunedau, ac i ddarparu 

gwasanaethau. 

Gobeithio y bydd cynghorau lleol yng Nghymru yn ystyried yn ofalus pa mor berthnasol 

yw’r prosiectau sydd wedi’u cynnwys yn y Canllaw. Gobeithio hefyd y bydd yn eich annog  

i ddatblygu eich mentrau pwrpasol eich hun, sy’n adlewyrchu anghenion a dyheadau eich 

cymunedau. 

Sue Essex AC

Y Gweinidog dros Gyllid, Llywodraeth Leol a Gwasanaethau Cyhoeddus

Canllaw Arfer Da i Gynghorau Cymuned a 
Thref yng Nghymru
Mae’r canllaw hwn yn dangos pa mor llwyddiannus yw’r cynghorau cymuned a thref ledled 

Cymru wrth weithio dros eu cymunedau. Mae’n adolygu profiadau prosiectau lleol ac yn 

awgrymu syniadau ymarferol i’w hystyried wrth gynllunio camau. Mae’n amlygu pa mor 

werthfawr yw hi i gynnwys pobl a gweithio gydag eraill er mwyn gwella ansawdd bywyd 

a’r modd y darperir gwasanaethau yn eich cymuned.

CYNNWYS
1 Cyflwyno’r canllaw

 O ble y daw’r canllaw hwn a beth yw ei ddiben?

2 Cynnwys mwy o bobl mewn gweithgarwch lleol

 Ym mha ffordd y mae pobl, sefydliadau a’r gymdeithas yn elwa?

3 Cael gwybod beth yw anghenion a barn y gymuned 

 Beth all y cyngor ei wneud i nodi problemau lleol?

4 Adolygu’r gwasanaethau a ddarperir 

 Sut all y cyngor wasanaethu’r gymuned leol orau?

5 Cydweithredu ag eraill  

 Pwy sydd ar eu hennill a sut y gellir creu partneriaeth? 

6 Dylanwadu ar benderfyniadau sy’n effeithio ar y gymuned 

 A allwch chi gael effaith ar sefydliadau eraill?

7 Creu cyngor cryf 

 Sut ydych chi’n creu sail gadarn ar gyfer datblygu yn y dyfodol?

8 Cael gwybod mwy oddi wrth ffynonellau o wybodaeth

 O ble allwch chi gael cymorth, cyngor a gwybodaeth?

9 Astudiaethau achos ychwanegol

1 Cyflwyno'r canllaw
Mae cynghorau cymuned a thref yn symud i ganol y llwyfan, ac maent bellach yn chwarae 

rôl bwysig wrth wella’r amgylchedd ac ansawdd bywyd i bobl leol. Maent yn cynrychioli 

buddiannau lleol mewn byd cystadleuol, ac yn rhoi cyfle i bentrefi a threfi ddylanwadu 

ar benderfyniadau sy’n effeithio ar eu bywydau.

Mae’r canllaw hwn yn hyrwyddo arfer da yng ngwaith cynghorau cymuned a thref ac 

yn awgrymu syniadau ar gyfer atgyfnerthu eu rôl. Mae’n adeiladu ar ymchwil a gomisiynwyd 

gan Lywodraeth Cynulliad Cymru ac a wnaed gan Brifysgol Cymru, Aberystwyth, a 

argymhellodd yn eu hadroddiad (2003) fod yn rhaid mai:

Amcan canolog polisi’r dyfodol sy’n ymwneud â chynghorau cymuned a thref yw 

hyrwyddo arfer da a sicrhau y gall yr holl gymunedau yng Nghymru elwa ar gynghorau 

cryf ar lefel leol.1

Mae ar Lywodraeth Cynulliad Cymru eisiau gwella’r gwasanaethau lleol a ddarperir 

a chynnwys dinasyddion a chymunedau yn fwy effeithiol yn y broses ddemocrataidd.  

Mae cynghorau cymuned a thref mewn sefyllfa dda i gyflawni’r nodau hyn. Y nod yw 

i gynghorau cymuned a thref arddangos ansawdd a phroffesiynoldeb go iawn wrth arwain 

y gymuned, gan atgyfnerthu’r berthynas â’r prif gynghorau (cynghorau sir neu gynghorau 

bwrdeistref sirol) a sefydliadau eraill sy’n gwneud penderfyniadau sy’n effeithio ar bobl leol. 

Gan weithio gyda’i gilydd, mae gan bawb ran i’w chwarae wrth greu neu adfywio 

cymunedau lleol. Cynaliadwyedd yw’r gallu i gynnal asedau lleol a byd-eang, nid 

yn unig er mwyn elwa heddiw, ond er mwyn i genedlaethau’r dyfodol elwa hefyd.  

Gall yr asedau fod yn rhai cymdeithasol (fel iechyd da a chyfle cyfartal), amgylcheddol 

(ansawdd yr aer a mannau gwyrdd er enghraifft) ac economaidd (gan gynnwys swyddi 

ac incwm lleol). Weithiau, mae’n anodd diogelu’r holl adnoddau hyn ar yr un pryd.  

Yr her sy’n wynebu’r cynghorau cymuned a thref a’u partneriaid yw cael cydbwysedd 

rhwng cynnydd amgylcheddol, cymdeithasol ac economaidd.  

Mae’r canllaw hwn yn rhoi awgrymiadau ymarferol. Yn gyntaf, os bydd mwy o bobl 

yn cymryd rhan mewn gweithgareddau lleol, bydd y gymuned yn tyfu’n gryfach ac yn 

diogelu adnoddau cymdeithasol. Bydd eich prosiectau yn fwy tebygol o lwyddo os yw’r 

gymuned leol yn eu cefnogi ac os ydynt yn mynd i’r afael ag anghenion a dyheadau 

cymunedol, yn enwedig lle mae pobl o dan anfantais. Tasg y cyngor yw adolygu’r 

gwasanaethau a ddarperir i’r gymuned a chymryd camau priodol i wella’r amgylchedd 

a’r economi leol. Yn aml, mae prosiectau llwyddiannus yn annog cydweithredu, 

partneriaeth a rhwydweithio ac yn helpu pobl leol i ddylanwadu ar bobl eraill sy’n gwneud 

penderfyniadau. Mae cyngor cryf yn darparu sail gadarn ar gyfer ei waith yn y dyfodol pell. 

1   Prifysgol Cymru, Aberystwyth (2003) Rôl, Swyddogaethau a Photensial Cynghorau Cymuned a Thref yng Nghymru yn y 
dyfodol: Crynodeb Gweithredol, Caerdydd, Llywodraeth Cynulliad Cymru, s44 p12

Caiff y syniadau hyn eu harchwilio o dan chwe phennawd:

1.  Cynnwys mwy o bobl mewn gweithgarwch lleol.

2. Cael gwybod beth yw anghenion a barn y gymuned.

3.  Adolygu’r gwasanaethau a ddarperir.

4. Cydweithredu ag eraill.

5. Dylanwadu ar benderfyniadau sy’n effeithio ar y gymuned.

6. Creu cyngor cryf.

O dan bob un o’r penawdau hyn, mae’r canllaw yn egluro pam y dylai cynghorau 

cymuned a thref gymryd camau ac mae’n rhoi enghreifftiau i ddangos pa mor effeithiol 

y mae cynghorau cymuned a thref yn gweithio’n barod. Dim ond diferyn yn y môr 

o'r gweithgareddau sy’n digwydd ledled Cymru yw’r detholiad o astudiaethau achos, 

felly edrychwch yn eich ardal chi am fentrau llwyddiannus eraill. Efallai y bydd hyn 

yn rhoi mwy o syniadau i chi am eich prosiectau eich hunan. Mae rhan olaf y canllaw 

hwn yn eich cyfeirio at sefydliadau a gwefannau sy’n rhoi mwy o wybodaeth a chymorth.

G-582-05-06 Welsh.indd 8 27/3/06 4:06:50 pm

2  Cynnwys mwy o bobl mewn 
gweithgarwch lleol 

Yn aml, mae pobl sydd ag ymdeimlad o berthyn i gymuned yn teimlo’n fwy diogel, 

a byddant yn gweithio i ddiogelu’r hyn sydd o werth iddynt. Mae cymunedau’n datblygu 

lle mae gan bobl rywbeth yn gyffredin ac yn cydweithio i rannu profiadau. Mae datrys 

problemau a thrafod, yn ogystal â darparu digwyddiadau a gwasanaethau, i gyd yn ffyrdd 

i bobl ddod i adnabod ei gilydd.

Beth sy’n gwneud eich cymuned chi yn arbennig felly? Efallai mai’r tirlun ydyw, 

ei threftadaeth neu’r ymdeimlad cymunedol. Gall y cyngor helpu i atgyfnerthu’r 

hynodrwydd hwn. Er enghraifft, gallwch gael hwyl yn creu map neu fodel o’r ardal, 

gan ddarlunio mannau y mae arnoch eisiau eu diogelu neu eu gwella. Mae prosiect 

fel hyn yn rhoi llais i bobl wrth iddynt drafod yr hyn sydd o werth iddynt. 

Os yw’r cyngor yn cymryd cyfrifoldeb dros helpu i adeiladu ymdeimlad cymunedol, 

yna bydd mwy o drigolion yn ymwybodol o’r cyngor a’i ddiben. Mae cynnwys mwy 

o bobl mewn gweithgarwch lleol yn ehangu pwll syniadau, talentau ac egni’r gymuned 

ac yn dymchwel rhwystrau. Mae mwy o bobl yn cael gwybod am brosesau llywodraeth 

ddemocrataidd ac yn dod i werthfawrogi dinasyddiaeth. Efallai y bydd profiadau da 

o gymryd rhan hyd yn oed yn ysgogi diddordeb mewn cynrychioli’r gymuned leol fel 

cynghorwyr. Mae pawb ar eu hennill os yw pobl ifanc yn dysgu am ddinasyddiaeth 

o oedran cynnar. Os ydych yn gweithio gydag ysgolion a grwpiau ieuenctid, yna 

gallwch wrando a dangos iddynt sut i gynllunio prosiectau, negodi cytundebau a 

mwynhau llwyddiant. 

Mae rhai cynghorau yn cyflogi arbenigwyr i weithio gyda phobl yn eu harddegau mewn trefi 

a phentrefi, yn enwedig pobl ifanc nad ydynt, efallai, yn uniaethu â’r gymuned. Weithiau 

mae’n werth buddsoddi mewn cefnogaeth gan swyddog datblygu cymunedol sy’n gweithio 

i gynnwys pobl a’u hannog i fagu hyder. Wyddoch chi byth pwy allai deimlo eu bod wedi 

ymwahanu o’r gymuned, wedi’u heithrio o’r sianelau cyfathrebu a dylanwadu traddodiadol, 

neu sy’n ansicr o’r ffordd y mae’r system yn gweithio. Gallent fod yn newydd-ddyfodiaid, 

yn rhieni ifanc, yn deuluoedd o grwpiau lleiafrifoedd ethnig neu’r rheiny sy’n gaeth i’r tŷ 

er enghraifft, sy’n ei chael hi’n anodd ymuno. Rhaid i’r cyngor cymuned neu’r cyngor tref 

fod yn sicr ei fod yn cynrychioli buddiannau pawb, ac nid yn unig y rheiny sy’n dra llafar, 

yn hyderus ac yn gyfforddus â’r system. 

Weithiau mae cynghorau’n teimlo’n rhwystredig am ei bod yn ymddangos nad oes gan bobl 

unrhyw ddiddordeb mewn materion lleol. Efallai y byddai o gymorth i estyn llaw er mwyn 

cael gwybod beth sy’n peri pryder iddynt. Gallech ymweld â grwpiau cymunedol i drafod 

syniadau, cynnal gwefan gymunedol ryngweithiol, neu sefydlu stondin mewn gwyl neu 

G-582-05-06 Welsh.indd 9 27/3/06 4:06:50 pm

bantomeim i ddenu sylw.  Rhoddir mwy o syniadau i helpu pobl i leisio’u barn 

yn yr adran nesaf.

Pan fo pobl yn rhan o brosiectau ymarferol sy’n bwysig iddynt, maent yn cael hyd 

i lais ac yn dechrau darganfod beth y maent yn gallu ei wneud. Efallai fod arnynt 

eisiau glanhau ardal ger eu cartref neu drefnu gweithgareddau i blant, helpu pobl yn 

eu harddegau i drefnu sioe ffasiwn neu siarad â thrigolion sydd yn eu hoed am eu 

hatgofion. Maent yn dysgu technegau a sgiliau newydd wrth iddynt gymryd rhan mewn 

prosiectau lle maent yn rhannu adnoddau a sgiliau. Gallai’r profiad hyd yn oed eu helpu 

i ennill cyflogaeth.  

Mae pawb yn elwa pan fo hyfforddiant yn rhan o weithgarwch lleol. Mae Cymunedau 

yn Gyntaf,2 er enghraifft, yn rhoi arian grant i bartneriaethau lleol, cyhyd â bod ‘adeiladu 

gallu’ yn rhan o’r trefniant. Mae hyn yn golygu magu hyder a sgiliau unigolion yn y gymuned 

er mwyn iddynt allu cyfrannu. Mae hyfforddi, rhwydweithio a rhannu profiadau (gan 

gynnwys hyfforddiant ar gyfer cynghorau cymuned a thref) yn creu syniadau ar gyfer 

gweithredu, awgrymiadau ar gyfer goresgyn rhwystrau, a ffynonellau o gyllid ychwanegol.  

Mae cynnwys mwy o bobl mewn gweithgareddau lleol yn fuddsoddiad. Mae’n rhoi 

mwy o werth i adnoddau ariannol, yn atgyfnerthu dinasyddiaeth ac yn diogelu’r 

nodweddion sy’n perthyn i fywyd cymunedol y mae pobl yn eu gwerthfawrogi. 

Cyngor Tref Biwmares (Ynys Môn)
Cryfhau’r ymdeimlad cymunedol

Trefnodd y cyngor, mewn cydweithrediad â’r Siambr Fasnach leol, bod y siopau ar agor yn 

hwyr un noswaith cyn y Nadolig. Y nod oedd annog twristiaeth drwy gydol y flwyddyn. 

Arweiniodd band y dref, ynghyd â’r ‘Frenhines 

Fictoria a Mr. Brown’, orymdaith o blant mewn 

gwisg ffansi, a throdd un o ddisgyblion yr 

ysgol gynradd y goleuadau Nadolig newydd 

ymlaen. Trefnodd elusennau lleol stondinau, 

a gwisgodd staff y siopau a’r tafarndai mewn 

gwisg Fictorianaidd. Cyfrannodd y cyngor 

£2,500 ac ariannwyd y gweddill gan Fenter 

Môn, sef cwmni di-elw lleol sy’n hybu 

menter ac sy’n helpu i hyrwyddo datblygu 

economaidd lleol mewn ardaloedd Cymraeg eu hiaith yng Nghymru. Llwyddodd y 

noswaith i godi proffil y cyngor, atgyfnerthu’r economi leol a chynnwys mwy o bobl mewn 

digwyddiad cymunedol. 

2 Ffordd gynhwysfawr o adfywio ardal sy’n berthnasol i lawer o gymunedau mwyaf amddifad Cymru yw ‘Cymunedau 
yn Gyntaf’.  Ewch i wefan Llywodraeth Cynulliad Cymru www.cymru.gov.uk/themessocialdeprivation/ 

Cyngor Cymuned Pont-y-pwl (Tor-faen)
Cynnwys pobl ifanc

Mae Cyngor Cymuned Pont-y-pwl yn gweithio gydag ysgolion lleol drwy drefnu Eisteddfod 

i’r Ysgolion lleol. Esblygodd y digwyddiad iaith Gymraeg pwysig hwn o drafodaethau 

ymysg y cynghorwyr am draddodiadau yr arferent eu mwynhau yn ystod eu hieuenctid. 

Yn y flwyddyn gyntaf, roedd chwe ysgol yn cystadlu; yn ei hwythfed flwyddyn, roedd 

27 o ysgolion yn cymryd rhan. Mae’r cyngor yn dyrannu £7,000 ar gyfer y digwyddiad 

ac mae’n gweithio mewn partneriaeth â Gwasanaeth Cynghori Cymru (i ysgolion) sy’n 

beirniadu’r cystadlaethau. Cynhelir yr Eisteddfod dros dridiau, gyda diwrnod yr un ar 

gyfer ysgolion babanod, ysgolion cynradd ac ysgolion uwchradd. Mae sefydliadau lleol, 

gan gynnwys banciau, cyfreithwyr ac Ymddiriedolaeth Gwirfoddolwyr Cadwraeth Prydain 

yn noddi cwpanau a gwobrau.

Cyngor Cymuned Radur a Threforgan (Caerdydd)
Estyn llaw i’r gymuned

Mae’r cyngor yn estyn llaw i’r gymuned drwy wefan gymunedol sy’n rhoi gwybodaeth, 

a grëwyd yn gyntaf gan breswylydd lleol ddiwedd y 1990au. Rhoddodd y perchennog 

gwreiddiol y wefan i’r gymuned, ac mae’n dal i’w chynnal yn wirfoddol, ond gall y clerc 

ac eraill ei diweddaru. Caiff y wefan, sydd bellach wedi’i hehangu, ei rheoli gan bwyllgor 

golygyddol annibynnol, ac mae costau’r safle - sef y cofrestriad blynyddol a chynnal 

y safle yn unig - yn aros yn isel. Mae’n adnodd defnyddiol i drigolion ac ymwelwyr, 

sy’n cynnwys gwybodaeth am holl faterion y cyngor. Gyda mwy na 1000 o gartrefi 

newydd yn y gymuned, dylai’r wefan fod o fudd i’r newydd-ddyfodiaid.  

Cyngor Cymuned Llanbrynmair (Powys)

Atgyfnerthu hunaniaeth leol

Trefnodd y Cyngor Cymuned benwythnos wybodaeth er mwyn ysgogi diddordeb mewn 

ffurfio grwp i edrych ar hanes ac iaith y gymuned. Cafwyd anerchiadau gan dri arbenigwr 

(mewn iaith, adrodd storïau ac archaeoleg) wedi’u dilyn gan ymweliadau a theithiau cerdded 

wedi’u harwain. Yna ffurfiwyd grwp a oedd yn cynnwys y clerc, cynghorydd a deg aelod o’r 

gymuned. Mae rhai o’r rhain yn newydd i’r ardal; mae ganddynt sgiliau defnyddiol ac maent 

yn awyddus i ddysgu mwy am hanes y pentref. Y bwriad yw cynhyrchu map a thaflen 

sy’n rhoi manylion safleoedd neu nodweddion hanesyddol a diddorol yn y gymuned.  

Cynhyrchir tapestri hefyd a’i arddangos mewn man amlwg. Y nod yw ysbrydoli pobl leol, 

newydd-ddyfodiaid ac ymwelwyr. Mae’r Cyngor Cymuned yn defnyddio arian a gafwyd 

oherwydd bod y pentref yn agos at fferm wynt.

G-582-05-06 Welsh.indd 11 27/3/06 4:06:49 pm

Cyngor Tref Pontardawe (Castell-nedd Port Talbot)
Rhoi mwy o hyder i bobl ifanc

Ymatebodd Cyngor Tref Pontardawe, mewn partneriaeth â Chyngor Bwrdeistref 

Sirol Castell-nedd Port Talbot, i anghenion pobl ifanc pan godwyd y mater yn un o 

gyfarfodydd y cyngor. Ar ôl cyfarfod 

cyhoeddus a drefnwyd gan y cyngor, cafwyd 

ymgynghoriadau â phobl ifanc. Cytunodd y 

cyngor i sefydlu canolfan adnoddau i 

ddarparu gwybodaeth, gyda chyfleuster TG 

a chaffi ar gyfer pobl ifanc. Caiff y prosiect 

ei arwain gan y bobl ifanc eu hunain, gan 

helpu i ailddatblygu eu dealltwriaeth o 

ddinasyddiaeth. Ffurfiwyd ymddiriedolaeth 

ddatblygu (sef cwmni cyfyngedig trwy warant), 

gyda nifer o gynghorwyr yn ymddiriedolwyr, er mwyn gallu gwneud ceisiadau am grantiau. 

Mae’r prosiect wedi costio cyfanswm o £600,000, wedi’i gefnogi gan grantiau, gan gynnwys 

cyfraniadau oddi wrth Gronfa Gynaliadwyedd 

yr Ardoll Agregau (mae’r dref yn agos i chwarel), 

a Shanks First (lleolir y dref llai na 10 milltir o 

safle tirlenwi). Mae’r cyngor yn darparu grantiau 

bach ac mae’r prif awdurdod yn rhoi amser 

ei staff ac yn caniatáu defnyddio’r adeilad. 

Mae’r prosiect yn dibynnu ar gais llwyddiannus i 

Gronfa Gymunedol y Loteri am gostau refeniw. 

3 Cael gwybod beth yw anghenion a barn
 y gymuned  
Yn aml, bydd prosiect yn dechrau fel hedyn ym meddwl rhywun pan fo problem neu 

argyfwng yn codi, pan fo cyfle yn amlygu’i hun neu pan fynegir ystod o safbwyntiau.  

Mae ar y rhan fwyaf o bobl eisiau byw a gweithio mewn amgylchedd dymunol a diogel, 

a chael gwasanaethau o ansawdd da, ac felly gall cyngor cymuned neu dref chwarae 

rhan allweddol wrth nodi materion lleol a gwireddu’r dyheadau hyn.

Dylai fod gan y cyngor dystiolaeth glir o gefnogaeth y trigolion cyn dechrau ar brosiect.  

Meddai Llywodraeth Cynulliad Cymru: Dylai adfywio ac adnewyddu cymunedau 

ddiwallu’r anghenion a’r blaenoriaethau a nodwyd gan y cymunedau eu hunain er mwyn 

i’r adnewyddu fod yn gynaliadwy.3 Mae cymorth gan sefydliadau ariannu bron bob amser 

yn ddibynnol ar dystiolaeth o gefnogaeth y gymuned ehangach.

Mae llawer o ffyrdd i gael gwybod beth yw barn y bobl leol. Dylech fod yn hyderus fod gan 

bobl o bob grwp oedran, amgylchiadau a diddordebau cymdeithasol gyfle i leisio’u barn. 

A all grwpiau lleiafrifol a grwpiau sydd dan anfantais ddweud eu dweud? Os na, efallai y 

bydd yn anodd i chi ddadlau fod gennych gefnogaeth eang.

Dylai digwyddiadau sy’n annog trafodaethau fod yn hwyl, a dylent greu ymdeimlad 

cryfach o gymuned. Mae cynllun Planning for Real,®4 er enghraifft, yn dechrau gyda model 

tri-dimensiwn o le, a adeiladwyd yn aml gan blant lleol. Gellir mynd â’r model i siopau 

a chlybiau, lle mae pobl yn ymgynnull i drafod materion lleol. Nid yw gallu ieithyddol 

mor bwysig pan fod modd mynegi barn drwy lynu sticeri neu symud darnau ar fodel. 

Nid yw rhai pobl yn ymuno â sefydliadau, ac felly gall panel dinasyddion helpu’r bobl hynny 

i leisio’u barn. Mae’r panel o wirfoddolwyr yn cynrychioli amrywiaeth y gymuned ac mae’n 

cynnwys 20, 50 neu 100 o bobl, gan ddibynnu ar faint y boblogaeth. Cysylltir ag aelodau’r 

panel er mwyn iddynt fynegi barn pan fod angen cyngor i hysbysu penderfyniadau.   

Gallwch gael dealltwriaeth ddyfnach gan ddefnyddio fforymau neu grwpiau ffocws.  

Er enghraifft, gall cynrychiolwyr o fusnesau lleol drafod ffyrdd o ddenu ymwelwyr i’r dref, 

tra bod grwp o rieni, neu blant, yn trafod hamdden yn y gymuned. Mae fforwm yn tynnu 

ynghyd pobl sydd ag amrywiaeth o safbwyntiau ar bynciau penodol fel trafnidiaeth, iechyd 

neu ddiogelwch cymunedol.

Mae cynhadledd gymunedol yn creu cyffro go iawn. Gallwch wahodd pobl i leoliad 

canolog i fynychu digwyddiad, neu fynd â sioe deithiol atynt hwy. Mae’r digwyddiadau 

3    Llywodraeth Cynulliad Cymru www.cymru.gov.uk/themessocialdeprivation/ {nodwyd ym mis Medi 2005}
4 Am fwy o wybodaeth, ewch i Neighbourhood Initiatives Foundation www.nif.co.uk/

hyn yn cynhyrchu nodiadau postio, siartiau troi, mapiau a diagramau, rhestri a ffotograffau; 

os caiff ei gynllunio’n ofalus, gellir esgor ar weledigaethau ar gyfer y dyfodol a syniadau ar 

gyfer blaenoriaethau.  

Mae arolwg cartrefi yn gweithio’n dda, yn enwedig os gellir cyflwyno a chasglu’r holiaduron 

yn bersonol. Unwaith bob pum neu ddeng mlynedd, gall arfarniad llawn gasglu barn pobl 

ar yr holl wasanaethau, cyfleusterau a materion sy’n effeithio ar ardal.5 Mae’r cynigion 

sy’n codi o’r arolygon hyn o bwys pan gânt eu cysylltu â strategaethau cymunedol a 

chynlluniau datblygu lleol y prif awdurdodau.6 Er mwyn sicrhau bod pawb yn cael eu 

cynnwys, bydd yr holiadur yn y Gymraeg a’r Saesneg fel ei gilydd a chynigir cymorth neu 

ffyrdd amgen o gyfathrebu i bobl nad ydynt yn gallu llenwi’r holiadur - plant, er enghraifft, 

neu bobl sy’n cael trafferth i ddarllen, fel pobl â nam ar eu golwg. Os oes angen cael 

dealltwriaeth gynhwysfawr, mae arolwg yn gweithio orau ochr yn ochr â dulliau eraill 

o gasglu barn y gymuned.  

Wrth gwrs, gall ymgynghori â phobl godi eu disgwyliadau. Os ydych yn gofyn i bobl 

beth y mae arnynt ei eisiau, efallai y bydd yn rhaid i chi naill ai eu siomi hwy, neu newid 

eich meddwl eich hun. Y fantais yw bod pobl yn teimlo’n rhan o’r broses a bydd gan 

y cyngor fandad cryfach.  

Pa ddull bynnag a ddewisir, bydd y canfyddiadau’n cyfrannu at gynllun gweithredu cadarn.  

Er ei bod yn bosibl mai’r cyngor cymuned neu’r cyngor tref a fydd yn arwain y gwaith, 

bydd cynllun cymunedol7 hollgynhwysol yn fwy dylanwadol os caiff ei lunio gan grwp 

cymunedol sy’n cynnwys gwahanol fuddiannau ar draws y gymuned. Mae hyn yn rhoi 

ymdeimlad cryfach i bobl eu bod yn berchen ar y cynllun. Bydd y cynllun yn cynnwys 

cynigion realistig yn hytrach na gobeithion annelwig, yn rhestru camau ar gyfer cyflawni 

pob amcan, yn gosod amserlenni ac yn dyrannu cyfrifoldebau. Mae’n anodd cadw 

cefnogaeth y gymuned os nad oes unrhyw beth yn digwydd ar ôl i’r siarad ddod i ben.  

Dylai’r broses ei hun esgor ar rywfaint o ganlyniadau cyflym gyda phrosiectau sy’n haws 

eu cyflawni. Os yw cynlluniau a gweithgareddau’r cyngor yn cynrychioli blaenoriaethau 

pobl sydd wedi’u profi yn holl rannau’r gymuned, bydd gan yr etholwyr fwy o hyder yn 

eu cyngor. 

5    Arolwg o adnoddau, anghenion ac agweddau mewn cymuned yw arfarniad. Mae’n cynnwys yr holl agweddau ar fywyd 
y gymuned a’r amgylchedd.  

6   Mae’r prif awdurdod yn gyfrifol am y strategaeth gymunedol a luniwyd gan bartneriaeth y strategaeth gymunedol 
sy’n cynrychioli’r ystod eang o ddiddordebau yn yr ardal ac sy’n cynnwys yr holl agweddau ar les cymdeithasol, 
amgylcheddol ac economaidd.  Mae’r cynllun datblygu lleol yn cynnwys cynigion y prif awdurdod ar gyfer y defnydd 
o dir yn ystod cyfnod y cynllun nesaf. 

7 Cynllun cymunedol yn y cyd-destun hwn yw cynllun gweithredu ar gyfer y gymuned leol.  Nid yw’r un peth â 
strategaeth gymunedol y mae’r prif awdurdod yn gyfrifol amdani.

Cyngor Cymuned St Arvans (Sir Fynwy)
Manteisio i’r eithaf ar holiaduron

Yn 2003, trefnodd y cyngor arolwg cymunedol a ariannwyd gan Gyngor Sir Fynwy 

fel rhan o gynllun ardal Gwy Isaf.  Anfonwyd holiaduron at bob cartref, gyda chyfradd 

ymateb uchel iawn. Amlygwyd yr angen am weithgareddau i bobl ifanc. Daeth swyddog 

datblygu cymunedol o Gymdeithas Sefydliadau Gwirfoddol Gwent i weithio gyda’r 

cyngor i gymryd camau. Cynhaliwyd cyfarfod â rhieni, cadeirydd pwyllgor neuadd y 

pentref ac arweinydd ieuenctid o’r cyngor cymuned. Cynigiodd gwasanaeth ieuenctid 

y prif awdurdod gynnal dwy sesiwn flasu ar yr amod bod y rhieni’n cynnal y bar coffi. 

Cytunodd pwyllgor neuadd y pentref i ganiatáu’r grwp i ddefnyddio neuadd y pentref yn 

rhad ac am ddim ar yr amod bod y sesiynau’n cael eu goruchwylio mewn ffordd briodol. 

Ar ôl y sesiynau blasu, roedd y bobl ifanc yn awyddus i’r fenter barhau, ac felly mae’r 

gwasanaeth ieuenctid yn cynnal rhaglen dros yr haf gyda rota i’r rhieni, drwy grant a gafwyd 

oddi wrth y prif awdurdod. 

Cyngor Cymuned Trawsfynydd  (Gwynedd)
Defnyddio arfarniad i ysgogi newid

Aeth swyddi’n brin pan ddad-gomisiynwyd gorsaf bwer niwclear Trawsfynydd.  

Mewn partneriaeth â’r cyngor cymuned, ffurfiwyd cwmni cymunedol Traws-Newid i ysgogi 

datblygu economaidd, cymdeithasol ac amgylcheddol yn yr ardal amaethyddol hon. 

Mae aelodaeth o’r cwmni, sy’n rhoi llais i bobl, yn agored i unrhyw un sydd dros 18 oed 

ac mae mwy na 200 o bobl wedi talu £1 i danysgrifio. Ym 1994, cynhaliodd y cyngor 

arfarniad, gyda chyfradd ymateb o 86%, a arweiniodd at lawer o brosiectau, gan gynnwys 

strategaeth amgylcheddol. Un o’r prif bryderon oedd adeilad afraid yng nghanol y pentref.  

Adnewyddwyd hwn, gan greu gweithdy, awditoriwm, swyddfa, canolfan arddangos a 

hostel gyda deunaw gwely. Y cyngor cymuned sy’n berchen ar yr adeilad, ond caiff ei 

gynnal gan Traws-Newid (mae’r rheolwr hefyd yn glerc i’r cyngor cymuned) sy’n cyflogi 

tri aelod o staff amser llawn a dau aelod o staff rhan-amser. Cafwyd yr arian ar gyfer y 

prosiect hwn, sy’n costio tri chwarter miliwn o bunnau, oddi wrth Gronfa Adnewyddu 

Amcan 1 Ewrop, Cronfa Datblygu Rhanbarthol Ewrop, cyn Awdurdod Datblygu Cymru, 

Cyngor Sir Gwynedd, Tanwydd Niwclear Prydain, Parc Cenedlaethol Eryri, Prince's Trust-

Cymru a Traws-Newid. Mae’r hostel yn codi tâl o £12 y nos am wely ac mae ffi fach i’w 

thalu er mwyn mynd i mewn i’r ganolfan dreftadaeth. Mae’r cwmni’n dal i geisio cael 

cymorth grant.

Cyngor Cymuned Llanelli (Sir Fynwy)
Deall anghenion plant

Roedd plant yn defnyddio darn o dir gwastraff, sef hen gyrtiau tennis y cyngor, fel llwybr 

beicio. Yn 2004, gofynnwyd i’r cyngor am gymorth, ac ymatebodd drwy dalu tua £1,000 

mewn costau prosiect i glirio’r prysgwydd, creu llwybr garw a chodi ffensys a chlwydi. 

Rhydd hynt i’r plant ddatblygu’r llwybr fel y mynnont. Mae pwyllgor wedi’i ffurfio, a chaiff 

ymddiriedolaeth ei chreu gyda chefnogaeth y cyngor os bydd angen. Telir rhent rhad 

i’r cyngor ac mae yswiriant y cyngor yn cynnwys y beicwyr. Mae angen caniatâd cynllunio 

oddi wrth awdurdod y Parc Cenedlaethol. Mae’r cyngor yn awyddus i helpu’r bobl ifanc 

gyda’r nod o ennyn eu parch. Caiff y prosiect hwn ei gefnogi hefyd gan gynllun Gweithredu 

dros Gymunedau Gwledig a fydd yn helpu i ddatblygu ardal amgylcheddol ar safle cyfagos. 

Cyngor Tref Penfro (Sir Benfro)
Troi geiriau’n gamau

Yn 2000, datblygodd Cyngor y Dref, mewn cydweithrediad â PLANED (Rhwydwaith 

Gweithredu Lleol Sir Benfro er Menter a Datblygu) gynllun gweithredu lleol. Yn 2000, 

ffurfiwyd Penfro 21C, sef cymdeithas gymunedol, gyda chefnogaeth lawn y cyngor 

a chyda rhai o gynrychiolwyr y cyngor ar y pwyllgor. Un prosiect sydd ar y gweill yw 

creu amgueddfa ar gyfer y dref, ac mae’r cyngor wedi cytuno i’w lleoli yn y Llys, gan roi 

£5,000 mewn rhent a chefnogaeth ariannol arall. Y nod yw cynnwys y gymuned leol 

wrth greu’r amgueddfa, a’i chysylltu â Llwybr y Dref, a ddatblygwyd gan yr Ymddiriedolaeth 

Ddinesig. Bydd ysgolion yn rhan o’r prosiect, a, chan ddibynnu ar arian y grant, 

caiff cerflunydd lleol ei gomisiynu i greu cerflun. 

Cyngor Cymuned Hundleton (Sir Benfro)
Gweithredu mewn ymateb i angen lleol

Yn 2004, ymatebodd y cyngor yn gadarnhaol i glwb bowlio dan do, oedd â llawer 

o gefnogaeth. Roedd ar y clwb angen mat o hyd addas ar gyfer cystadlu, a gwnaeth 

gais am arian grant, ond fe’i gwrthodwyd gan gyrff ariannu eraill ar ddeg achlysur. 

Cytunodd Cyngor Cymuned Hundleton fod y clwb wedi gwneud ei orau i gael yr 

arian, a phenderfynodd dalu £744 ar ei ben am fat newydd. Mae’r clwb yn cyfarfod 

bob prynhawn dydd Llun ac weithiau gyda’r nos. Yn ôl y clerc “nod y clwb yw darparu 

ymarfer corff ysgafn a lles cymdeithasol, ac mae’n sicr ei fod yn dod â phobl at ei gilydd”. 

Mae ar agor i bawb sy’n byw yng nghymuned Hundleton, ond mae’n arbennig o ddeniadol 

i bobl hŷn. 

4 Adolygu’r gwasanaethau a ddarperir
Mae angen i’r cyngor wybod beth yw barn pobl am y gwasanaethau a’r cyfleusterau 

sy’n effeithio ar eu bywydau er mwyn iddo allu penderfynu pa welliannau sydd eu 

hangen. Mae’r cyngor yn atebol i bobl leol am fonitro cyflwr yr amgylchedd a’r economi 

leol. Gall ymladd dros fusnesau lleol a gweithio tuag at gael swyddi i bawb. Gall anelu 

at greu lle dymunol ac iach i fyw a gweithio ynddo, lle caiff pawb eu trin yn deg yn 

y gymdeithas leol. Mae hyn yn golygu bod y cyngor hefyd yn cadw llygad ar yr ystod 

eang o weithgareddau sy’n fanteisiol i’r gymuned, fel trafnidiaeth, ffyrdd, tai, chwaraeon, 

iechyd, ysgolion, mannau agored, diogelwch cymunedol, siopau, mannau ymgynnull lleol, 

ardaloedd chwarae, treftadaeth a diwylliant.   

Mae’r cyngor yn bodoli i weithio tuag at yr hyn sydd orau i’r gymuned, ond bydd 

y penderfyniadau am ba gamau i’w cymryd yn dibynnu ar ble y lleolir y pwer, 

y cyfrifoldebau a’r adnoddau. Mae gwahanol sefydliadau, fel y prif awdurdod, y 

sector preifat, elusennau a grwpiau cymunedol, yn gwneud gwahanol gyfraniadau 

i ansawdd bywyd. 

Mae mwy a mwy o gynghorau yn cymryd camau uniongyrchol i ddarparu gwasanaethau 

ond os nad oes gan eich cyngor chi yr adnoddau, neu os nad yw hyn yn briodol, gallai 

weithio gyda phartneriaid, rhoi pwysau ar eraill neu gefnogi sefydliadau perthnasol.  

Ystyrir y tri syniad hyn yn fanylach yn ddiweddarach.

Anogir cynghorau i fod yn arloesol wrth ddefnyddio’u hystod eang o bwerau cyfreithiol.  

Ni all cynghorau weithredu heb bwer cyfreithiol (gweler Canllaw y Cynghorydd Da

a gyhoeddwyd gan Lywodraeth Cynulliad Cymru yn 2004). Er enghraifft, mae yna lawer 

o syniadau dychmygus ar gyfer defnyddio adran 133 o Ddeddf Llywodraeth Leol 1972, sef 

y pwer i ddarparu adeiladau cymunedol. Gellir cael gwerth da am arian o neuadd y pentref 

neu neuadd y dref drwy eu defnyddio at amryw ddibenion, fel swyddfa bost, canolfan TG 

neu wasanaeth cynghori galw-heibio. Bydd cael pobl newydd i ddefnyddio cyfleuster 

sy’n bodoli eisoes yn cynhyrchu mwy o arian a fydd yn arwain at fanteision pellach. 

Os gwyddoch fod gwasanaeth fel swyddfa'r post neu’r siop ddiwethaf yn y pentref dan 

fygythiad, dylai’r cyngor cymuned neu’r cyngor tref weithredu cyn i bethau fynd i’r pen.  

Efallai fod ar y gymuned angen gwasanaeth cludo. Ceir atebion posibl yn adrannau 26 i 29 o 

Ddeddf Llywodraeth Leol ac Ardrethu 1997, gan gynnwys gweithio mewn partneriaeth 

â chynghorau cyfagos i ddarparu bysiau neu dacsis i drigolion ifanc, pobl hŷn ac eiddil 

ac eraill nad ydynt yn gyrru. Cam dychmygus arall yw cynlluniau rhannu ceir i bobl sydd 

â cheir ond sy’n gofidio am newid yn yr hinsawdd a llygredd mewn trefi. 

Gall y cyngor ddefnyddio adran 137 o Ddeddf 1972 i wario ar unrhyw beth a fydd o 

fantais i’r gymuned gyfan, neu i ran o’r gymuned, ar yr amod nad oes unrhyw bwer arall 

i weithredu, a bod y fantais yn gymesur i’r swm a gaiff ei wario - ond noder, ni ddylai’r 

cyngor dorri ei derfyn blynyddol ar wariant o dan a137.8 Mae’r pwer hwn yn arbennig o 

ddefnyddiol ar gyfer helpu i gefnogi gofal iechyd, er enghraifft. 

Pan fo’r cyngor yn ystyried pa effaith y bydd yn ei gael ar y gwasanaethau a ddarperir 

i’r gymuned, caiff ei ddylanwadu gan ei asedau o ran staff, amser ac incwm - yn aml, 

mae’r adnoddau hyn yn dibynnu ar faint y boblogaeth a lefel y praesept9  a godwyd 

drwy’r dreth gyngor. Mae’n bosibl y bydd cynghorau cymuned a thref sy’n rhan o 

bartneriaethau mewn ardaloedd cymwys o dan raglenni Gweithredu dros Gymunedau 

Gwledig a Cymunedau yn Gyntaf Llywodraeth Cynulliad Cymru, yn cael cymorth 

ariannol ar gyfer prosiectau manteisiol. Gall y cyngor hefyd gael gwybod oddi wrth y 

prif awdurdod a all y gymuned wneud cais am gymorth ariannol oddi wrth ffynonellau 

eraill, fel y prif awdurdod ei hunan, cynlluniau eraill Llywodraeth Cynulliad Cymru neu’r 

Undeb Ewropeaidd. 

Fodd bynnag, mae pobl leol fel arfer yn barod i dalu mwy os ydynt yn gweld gwelliant 

amlwg yn y gwasanaethau yn eu milltir sgwâr. Felly, os oes gan y cyngor gefnogaeth 

leol ac os gall ddefnyddio adnoddau yn y gymuned, mae’n sicr y dylai ystyried cymryd 

cyfrifoldeb uniongyrchol dros ddarparu gwasanaethau. Mae’r adrannau nesaf yn edrych 

ar ffyrdd eraill i’r cyngor gefnogi a dylanwadu ar weithgareddau lleol.   

Cyngor Cymuned Llancarfan (Morgannwg)
Sefydlu cwmni i brynu’r dafarn

Ar ôl ymgyrch hir a ddechreuodd ym 1999, mae’r cyngor yn berchen ar rydd-ddaliad 

tafarn y pentref, sydd bellach yn cynnwys siop fach. Roedd perygl y byddai’r dafarn yn 

cael ei throi’n annedd, felly gwahoddodd y cyngor drigolion â’r cymwysterau proffesiynol 

priodol i helpu i ymladd y cynigion. Ffurfiwyd cwmni a chodwyd arian (gan gynnwys 

benthyciad) i brynu’r dafarn a’r maes parcio. Cyfrannodd y rhan fwyaf o drigolion rhwng 

£1,000 a £5,000,  a chawsant yr arian hyn yn ôl gyda llog, ar ôl gwerthu rhywfaint o’r tir. 

Yn ogystal ag ennill perchenogaeth y dafarn ar gyfer y gymuned, crëwyd maes parcio 

a llwybrau troed newydd. 

8    Yn 2005/2006, y terfyn hwn yw £5.30 i bob person ar y gofrestr etholiadol.  Nid oes unrhyw derfyn ar wariant o dan 
unrhyw bwer arall. 

9  Y praesept yw cyfran y cyngor cymuned neu dref o’r dreth gyngor a gasglwyd ar ei ran gan y prif awdurdod.  Nid oes 
unrhyw derfyn, ac eithrio cefnogaeth yr etholaeth, ar lefel praesept y cyngor cymuned neu dref. 

Cyngor Cymuned Offa (Wrecsam)
Darparu gwasanaethau drwy ganolfan adnoddau

Gan ddechrau yn 2001, bu’r cyngor cymuned 

yn rhentu hen swyddfa a’i thrawsnewid 

yn ganolfan adnoddau gweithredol. 

Prynodd yr adeilad yn 2004 drwy grant 

benthyciadau cyhoeddus. Mae’r ganolfan 

yn gartref i weithiwr datblygu, cynlluniau 

chwarae, cymdeithas denantiaid a thîm 

iechyd meddwl cymunedol. Rhoddir lle ar 

brydles i gymdeithas dai a rheolwyr rhawd 

y gymuned. Cynhelir cyrsiau ar bynciau 

fel TG, gofal plant, a therapïau amgen yn y 

ganolfan. Caiff y rhain eu cefnogi gan grant a 

ariennir ar y cyd rhwng coleg lleol ac Offa, a 

Chronfa Gymdeithasol Ewrop. Talwyd costau 

sefydlu’r ystafell gyfrifiaduron a’r gweithiwr 

cymunedol rhan-amser o Gronfa Cymunedau 

Cynaliadwy Llywodraeth Cynulliad Cymru. 

Gyda mwy o arian Ewropeaidd, trodd y 

swydd yn un amser llawn. Daeth y grant hwn 

i ben, a phenderfynodd y cyngor cymuned 

flaenoriaethu cymorth ariannol pellach 

i’r ganolfan am ei bod mor llwyddiannus. Y costau Gweithredu cyfredol yw £16,500, 

gyda £24,000 ychwanegol ar gyfer cyflogau. 

Cyngor Cymuned Llanofer (Sir Fynwy)
Ailgyflwyno swyddfa'r post gyda siop

Mae’r cyngor yn gweithio gyda Gweithredu dros Gymunedau Gwledig, Golwg ar Bost 

Cymru ac Adventa (Rhaglen Datblygu Gwledig Leader Plus Sir Fynwy) i ailgyflwyno 

is-swyddfa bost gyda siop, yn lle’r un a gaewyd yn 2004. Lluniodd Gweithredu 

dros Gymunedau Gwledig arolwg cartrefi a gynhaliwyd gan y cyngor, gan lwyddo i 

gael cyfradd ymateb o 60%, a amlygodd yr angen am y gwasanaeth hwn. Mae’r prif 

awdurdod wedi cytuno i rentu adeilad yn y pentref; bydd Swyddfa’r Post yn talu cyflog 

am ddeg awr yr wythnos, ac mae’r oriau agor gorau a’r nwyddau gorau i’w gwerthu wedi’u 

nodi. Cynigiwyd hefyd greu lle am gaffi bach, a bydd astudiaeth ddichonoldeb yn nodi 

costau’r prosiect hwnnw. Mae’r ffynonellau cyllid posibl yn cynnwys symiau bach ar 

gyfer refeniw neu gyhoeddusrwydd oddi wrth Gweithredu dros Gymunedau Gwledig. 

Cyngor Cymuned Cwmbrân (Tor-faen)
Trefnu cynlluniau chwarae yn yr haf

Mae’r cyngor yn trefnu saith cynllun chwarae sy’n darparu gwasanaeth i 1000 o blant oed 

cynradd o Gwmbrân yn ystod gwyliau’r haf. Mae’r cynllun yn boblogaidd dros ben ac 

yn ffynhonnell hanfodol o gymorth i rieni. Ni chodir unrhyw dâl am y cynllun, ac mae’r 

cyngor yn talu am y gost lawn, gan gynnwys 

cyflogi 70 o staff, gan neilltuo cyllideb 

o £60,000 y flwyddyn ar gyfer y cynllun. 

Disgwylir i’r plant aros drwy’r dydd, yn hytrach 

na ‘mynd a dod’. Mae’r angen am staff, arian a 

rheoleiddio yn cyfyngu ar y cynllun, gan bennu 

na ellir cael mwy na 150 o blant i bob un o’r 

saith safle. 

Cyngor Cymuned Parc Caia (Wrecsam)
Cynnig gwasanaeth cynghori i’r gymuned

Mae’n anarferol i gyngor cymuned neu dref ddarparu gwasanaeth cynghori i bobl leol, 

sy’n delio ag ystod o broblemau, gan gynnwys arwain pobl drwy’r system fudd-daliadau. 

Mae’r gwasanaeth yn rhad ac am ddim, ac felly mae’r cyngor yn talu am yr holl gostau 

gweithredu (sydd ar hyn o bryd yn £50,905), gan gynnwys un swyddog amser llawn a thri 

swyddog rhan-amser. Mae’r cyngor yn nodi bod cleientiaid y gwasanaeth wedi derbyn mwy 

na £500,000 mewn budd-daliadau am y drydedd flwyddyn yn olynol, gan ddangos pa mor 

werthfawr yw’r gwasanaeth hwn i’r gymuned

5 Cydweithredu ag eraill 
Mae gweithio gyda sefydliadau eraill gan gynnwys grwpiau cymunedol, plwyfi 

cymdogol a chyrff allanol megis prif awdurdodau, yn un ffordd y gall cynghorau tref a 

chymuned gynnwys mwy o bobl a gwneud y gorau o adnoddau. Gall partneriaethau 

fod yn anffurfiol, yn seiliedig ar rwydweithio neu’n ffurfiol gyda hunaniaeth gyfreithiol. 

Mae’r Partneriaethau Diogelwch Cymunedol (CSP) yn bartneriaeth statudol a sefydlwyd gan 

Lywodraeth Cynulliad Cymru a’r Swyddfa Gartref ym mhob sir. Os yw pobl leol yn pryderu 

am ddiogelwch yn eu hardal hwy, gall y cyngor cymuned neu dref weithio gyda’r CSP i fynd 

i’r afael â throseddau sy’n ymwneud â chyffuriau, ymddygiad gwrthgymdeithasol ac iechyd 

a lles.  

Mae cydweithio’n ei gwneud yn haws i bawb rannu syniadau, cyfrifoldebau, problemau 

ac atebion (er y gall gweithio mewn partneriaeth gymryd amser ac efallai y bydd gofyn 

i’r cyngor weithredu ar ei ben ei hun ar brydiau er mwyn sicrhau canlyniad mewn amser 

byr). Mae partneriaeth yn fforwm lle caiff anghenion gwahanol gyfranogwyr eu nodi a lle 

caiff targedau cyffredin er lles y gymuned eu trafod. Mae partneriaethau ffurfiol yn darparu 

neu’n gweithredu polisïau, gwasanaethau neu brosiectau. Er enghraifft, os yw eich cyngor 

yn gwasanaethu tref a arferai fod yn llawn bwrlwm, ond sydd bellach ag economi fregus, 

yna byddai partneriaeth o gyrff y sector cyhoeddus, preifat a gwirfoddol sydd â diddordeb 

penodol yn y maes, mewn gwell sefyllfa i fynd i’r afael â gwaith adfywio cyffredinol 

yn hytrach na phe bai’r cyngor neu’r sector busnes yn mynd ati ar ei ben ei hun. Yn wir, 

mae Llywodraeth Cynulliad Cymru o’r farn fod gweithio mewn partneriaeth mor bwysig 

fel ei fod yn un o amodau derbyn cyllid o dan fentrau Gweithredu dros Gymunedau 

Gwledig a Cymunedau yn Gyntaf.

Mae partneriaethau’n gweithio orau pan fo nodau, rôl a chyfrifoldebau cyffredin wedi’u 

nodi’n eglur o’r dechrau pan fo pawb sy’n cymryd rhan yn cael eu hystyried yn gyfartal. 

Rhaid i unigolion sy’n cynrychioli cyrff sy’n rhan o’r bartneriaeth allu siarad gydag awdurdod 

am eu sefydliad a chyda gwybodaeth am y prosiect. Mae’n helpu pan fo partneriaid 

yn hyblyg, yn enwedig wrth i brosiectau newid cyfeiriad ac wrth i aelodau’r bartneriaeth 

fynd a dod, er dylid cofio bod ymrwymiad parhaus a chyfranogiad rheolaidd yn 

datblygu ymddiriedaeth a sefydlogrwydd. Gall trafodaethau fethu os yw pobl yn meddu 

ar safbwyntiau cryf nad ydynt yn fodlon eu cyfaddawdu neu safbwyntiau gwrthdrawiadol, 

neu os bydd pobl sy’n rhan o’r bartneriaeth yn brwydro i reoli materion yn hytrach 

na gweithio mewn awyrgylch o gonsensws a chyfaddawd.  

Mae cydweithio â grwpiau cymunedol eraill yn helpu pobl i weld y gymuned leol 

o wahanol onglau. Mewn nifer o achosion, wrth i bobl â gwahanol bersbectif gymryd rhan, 

daw’r gymuned i ddefnyddio mwy ar ei dychymyg wrth ddod o hyd i atebion creadigol.   

Mae hyn yn arbennig o werthfawr wrth fynd i’r afael â rhai o’r materion mwyaf megis 

cynaliadwyedd a chydbwyso datblygiad cymdeithasol, amgylcheddol ac economaidd. 

Mae gan bob grwp wahanol gryfderau; gall y cyngor ddefnyddio ei bwerau i godi arian 

o bob aelwyd, gan ddangos cefnogaeth i weithgareddau a fydd yn annog twristiaeth, 

adloniant neu ddiwylliant lleol er enghraifft.10

Gall cydweithio â chynghorau tref neu gymuned cyfagos hefyd olygu ei bod yn haws 

gweithredu gan fod mwy o bobl yn gallu cael mwy o effaith ac y bydd yn cynyddu 

adnoddau. Mae cydweithio mewn clystyrau yn arbennig o ddefnyddiol pan fo materion 

megis polisi manwerthu neu drafnidiaeth yn berthnasol ar draws ffiniau, tra bydd cyngor 

tref yn elwa o weithio gyda’r cymunedau cyfagos - cymunedau y mae ei economi 

yn rhannol ddibynnol arnynt.

Mae partneriaethau llwyddiannus yn ceisio atebion lle bydd pawb ar eu hennill. Mae hyn 

yn helpu i oresgyn tensiwn a all fodoli rhwng gwahanol haenau o lywodraeth, er enghraifft, 

pan fo buddiannau lleol yn gwrthdaro ag anghenion ymddangosiadol y prif gyngor.  

Bydd y ddwy haen yn elwa o negodi siarter ar gyfer cydweithio, yn enwedig pan fyddant 

yn rhannu’r un swyddogaethau neu pan fo’r prif awdurdod yn dirprwyo’r pwer i gyngor 

cymuned neu dref weithredu fel asiant.11 Mae’n hanfodol hefyd i gynghorwyr y cyngor 

cymuned neu dref gadw mewn cysylltiad agos â chynghorwyr y prif awdurdod sy’n 

gwasanaethu’r un gymuned.

Weithiau, bydd y prif awdurdod yn penderfynu rhoi’r gorau i ddarparu gwasanaethau 

mewn ardaloedd sydd â chyngor cymuned neu dref. Ni fydd eich cyngor yn barod i 

ariannu’r gweithgaredd os bydd trethdalwyr yn parhau i dalu arian i’r prif awdurdod 

am y gwasanaeth a ddarperir mewn mannau eraill (gelwir hyn yn drethiant dwbl). Fel rhan 

o gytundeb siarter, rhaid i’r ddau awdurdod benderfynu sut y gellir osgoi trethiant dwbl 

cyn i’r cyngor cymuned neu dref orfod talu. Yn aml, gall y cyngor cymuned neu dref 

ddarparu gwell gwerth am arian i’r gymuned drwy ddarparu’r gwasanaeth ei hun.

Mae gan eich cyngor wybodaeth leol benodol, adnodd hynod werthfawr y bydd 

sefydliadau sy’n gweithio ar draws y dalgylch, y sir neu’r rhanbarth yn ei werthfawrogi. Er 

enghraifft, mae gwybodaeth leol yn helpu awdurdodau tai neu bartneriaethau diogelwch 

cymunedol i fynd i’r afael â blaenoriaethau ardal leol. Er enghraifft, mae rhai awdurdodau 

trafnidiaeth neu briffyrdd yn darparu timau ymateb cyflym i ddatrys problemau cynnal a 

chadw a nodir gan gynghorau cymuned neu dref. Mae eraill yn ymgynghori ar gynigion i 

ostegu traffig, terfynau cyflymder a gwelliannau i safleoedd bws. Gall cynghorau cymuned 

a thref ddechrau creu eu cynlluniau eu hunain drwy ddwyn mater gerbron y prif awdurdod.

Er gwaethaf yr anawsterau a all ddatblygu wrth weithio mewn partneriaeth, 

gall y manteision fod o fudd mawr i’r gymuned gyfan fel cydweithrediad, yn seiliedig 

ar ddibynadwyedd ac ymddiriedaeth ddwy ffordd, ac mae’n annog pawb i chwarae ei ran.

10    Deddf Llywodraeth Leol 1972 adran 144 (twristiaeth) ac adran 145 (diwylliant a’r celfyddydau)
11     Deddf Llywodraeth Leol 1972 adran 101 (y pwer i ddirprwyo i gyngor arall)  

Cyngor Tref Nantyglo a Blaenau (Blaenau Gwent)
Gweithio gyda grwpiau cymunedol eraill

Roedd Nantyglo a Blaenau yn arfer bod yn ganolfan a oedd yn creu haearn ac yn 

mwyngloddio glo. Erbyn hyn, nodir ei fod yn un o ardaloedd mwyaf difreintiedig Cymru, 

ond mae menter gan gyngor y dref i helpu i adfywio’r economi leol yn dod i’r amlwg.  

Mae cyngor y dref, mewn partneriaeth â’r Cyngor lleol o Eglwysi a Grwp Treftadaeth 

Blaenau, wedi sefydlu Grwp Siarter Nantyglo a Blaenau, sy’n elusen gofrestredig y mae 

cyngor y dref yn darparu ysgrifenyddiaeth ar ei chyfer. Cafwyd benthyciad gan y Bwrdd 

Benthyciadau Gwaith Cyhoeddus i brynu capel Bedyddwyr lleol a fydd yn cael 

ei ddatblygu’n ganolfan amlbwrpas. Yn ogystal â pharhau i’w ddefnyddio ar gyfer oedfaon y 

Sul, bydd yn gartref parhaol i weithgareddau’r Siartwyr, yn fan cyfarfod i bobl ifanc, 

ac yn gaffi bach os bydd nifer yr ymwelwyr yn cynyddu. Bwriedir sefydlu ystafell sy’n 

ddynwarediad o lys mewn ystafell, y gellir ei hurio fel man cyfarfod, ar yr ail lawr. Roedd yn 

rhaid cael caniatâd adeilad rhestredig ar gyfer y capel ac erbyn hyn, bydd modd i bobl sy’n 

defnyddio cadeiriau olwyn fynd yno hefyd. Mae Cymorth Cynllunio Cymru, sy’n darparu 

gwasanaeth yn rhad ac am ddim, wedi bod yn rhan o’r cynllun trwy gydol ei ddatblygiad. I 

barhau â’r datblygiad ymhellach, mae ceisiadau am gyllid ychwanegol yn cael eu cyflwyno.

Cyngor Cymuned Waunfawr (Gwynedd)
Partneriaeth gyda’r Eglwys Bresbyteraidd

Cynhaliwyd prosiect tebyg yng Nghaeathro ger Caernarfon. Yno, cyfrannodd y cyngor 

£6,500 at y gost o adfer hen gapel, a’i droi’n Ganolfan y Capel. Ariannwyd y prosiect 

hefyd gan Eglwys Bresbyteraidd Cymru, Cyngor Sir Gwynedd ac ymddiriedolaethau 

eraill sy’n rhoi grantiau, ac mae’n gyfuniad o ganolfan gymunedol a chapel. 

Cyngor Tref Aberystwyth (Ceredigion)
Gweithio gyda’r prif awdurdod a’r heddlu 

Mae’r cyngor wedi creu’r syniad o gael wardeniaid fel rhan o’r cynllun balchder dinesig gyda’r 

prif awdurdod - nid oedd yr awdurdod yn barod 

i ariannu gwasanaeth ar gyfer un dref yn unig. 

Mae hwn yn brosiect peilot, am gyfnod o ddwy 

flynedd i ddechrau, ac os bydd yn llwyddiannus, 

mae’n bosibl y caiff ei gyflwyno ledled y sir. 

Roedd cyngor y dref yn poeni am sbwriel, gwm 

cnoi, posteri yn cael eu gosod heb ganiatâd, 

a bagiau bin yn cael eu rhoi allan ar y stryd yn 

rhy gynnar. Felly, neilltuwyd £40,000 y flwyddyn 

er mwyn i’r prif awdurdod allu cyflogi warden. 

Daeth arian hefyd o gronfa gwrth-droseddu’r heddlu a chan Lywodraeth Cynulliad Cymru. 

Cynhaliodd y prif awdurdod ymarfer i gasglu data a oedd yn gysylltiedig â gwaith mapio 

gyda’r System Gwybodaeth Ddaearyddol (GIS) ac mae’r heddlu hefyd yn cefnogi’r cynllun. 

Mae’r warden yn codi ymwybyddiaeth y cyhoedd drwy ymweld ag ysgolion, drwy fod allan 

ar y stryd a thrwy gnocio ar ddrysau. Bydd tîm o swyddogion y cyngor sir yn gweithredu os 

byddant yn derbyn galwad radio i gael gwared ar wastraff neu i fynd i lanhau. Mae’r warden 

yn adrodd yn ôl yn rheolaidd i Gyngor Tref Aberystwyth. 

Cyngor Tref Brynbuga (Sir Fynwy)
Partneriaid yng ngwasanaeth y carchardai

Mae Cyngor Tref Brynbuga wedi bod mewn cysylltiad agos â’r carchar lleol 

ers blynyddoedd maith, gan gefnogi staff y carchar a chan weithio gyda charcharorion.  

Yn ystod 2005, bu gweithgor yn paentio rheiliau swyddfa’r cyngor (Sessions House) 

gyda’r cyngor yn darparu’r deunyddiau. Yn y gorffennol, mae carcharorion wedi 

addurno’r ystafelloedd y tu mewn i’r adeilad ac wedi gweddnewid hysbysfyrddau’r dref.  

Mae’r carcharorion yn falch o’r hyn maent yn ei gyflawni; mae eu gwaith yn aml yng ngolwg 

pawb felly mae pawb yn gweld eu gwaith ac maent bob amser yn gweithio’n dda gyda’r 

gymuned leol, gan helpu’r henoed gyda’u gerddi. 

Cyngor Tref Trefyclo (Powys)
Cydweithredu â Chyfeillion yr Ysbyty

Yn Nhrefyclo, gweithiodd y cyngor gyda Chyfeillion yr Ysbyty i sefydlu cynllun 

yr Ymatebwyr Cyntaf.  Yn dilyn marwolaethau annhymig tri o bobl leol drwy drawiadau 

ar y galon, o dan gyfarwyddyd Cymdeithas y Cyfeillion, cynhaliodd y cyngor gyfarfod 

cyhoeddus a dyna oedd man cychwyn y prosiect. Neilltuodd £500 tuag at gost 

diffibriliwr, ond roedd haelioni lleol yn golygu nad oedd angen yr arian. Mae grwpiau 

lleol yn parhau i godi arian. Mae ugain o bobl leol wedi gwirfoddoli hyd yn hyn, 

er bod galw parhaus am fwy o wirfoddolwyr i fod ar gael i’r 3,000 o breswylwyr 

o bob oedran sy’n byw yn ardal y dref. Mae’r cyngor hefyd yn cefnogi’r pwyllgor  

sy’n gysylltiedig â Chyfeillion yr Ysbyty (gyda £250 y flwyddyn ar gyfer costau gweinyddol) 

gan lobïo i gael gwell gwasanaethau ambiwlans, gwell gwasanaeth meddyg y tu allan i oriau 

a system barameddyg cymunedol mewn ymateb i faterion a godwyd gan gleifion.

6  Dylanwadu ar benderfyniadau sy’n effeithio 
ar y gymuned  

Mae rhoi pwysau ar sefydliadau eraill a hyrwyddo neu ddiogelu buddiannau lleol 

yn weithgaredd canolog ar gyfer pob cyngor tref neu gymuned. Mae’n gyfrifol am 

gynrychioli pob rhan o’r gymuned, tra bydd grwp lleol yn debygol o siarad ar ran corff 

mwy cyfyngedig o bobl sy’n aelodau. Bydd sefydliadau sy’n gwneud penderfyniadau sy’n 

effeithio ar eich cymuned yn aml yn ymgynghori â’r cyngor ar y ddealltwriaeth ei fod yn 

cynrychioli pawb.

Nid yw’n hawdd asesu beth yw barn y gymuned gyfan, yn enwedig pan fo gwahanol 

safbwyntiau. Fel sydd wedi’i nodi eisoes, gall cynadleddau, arolygon, gweithdai a chynlluniau 

gyflwyno gwybodaeth a all eich helpu i benderfynu. O fod wedi cael yr holl wybodaeth, 

gallwch weithio tuag at gonsensws neu gyfaddawd, neu nodi blaenoriaethau a safbwyntiau 

sy’n rhai mwyafrifol neu leiafrifol.

Unwaith y bydd gennych syniad clir o’r hyn y mae’r gymuned yn ei feddwl 

(efallai yn ysgrifenedig mewn cynllun cymunedol), gallwch ddadlau dros eich achos.  

Gall hyn fod yn arbennig o anodd os ydych yn rhoi pwysau ar sefydliadau allanol nad ydynt 

yn cytuno â barn eich cymuned. Os gallwch gyflwyno eich achos mewn modd proffesiynol 

a gwybodus, yna bydd cyrff eraill yn fwy tebygol o wrando arnoch. Pan fyddwch yn 

llwyddiannus, bydd pobl leol yn dechrau sylweddoli y gallant ddylanwadu ar benderfyniadau 

ac fe gaiff proffil y cyngor ei godi wrth i’w hyder gynyddu ac wrth iddo fynnu parch.  

Nid oes gan eich prif awdurdod yr adnoddau i ddarganfod beth yw barn pawb yn yr ardal 

am y gwasanaethau a’r cynllunio, felly mae eich adolygiad chi o safbwyntiau ac anghenion 

lleol yn ei gynorthwyo i wneud penderfyniadau. Yn benodol, gall ddefnyddio eich 

canfyddiadau fel cyfraniad i’r strategaeth gymunedol. Yn ystod 2000, cafodd partneriaethau 

strategaeth gymunedol eu creu ar lefel y prif awdurdod. Mae Partneriaeth y Strategaeth 

Gymunedol yn cynrychioli sefydliad o’r sector cyhoeddus, gwirfoddol a busnes, ac mae’n 

ofynnol iddo lunio strategaeth gymunedol i wella ansawdd bywyd a lles eu hardal yn seiliedig 

ar ymgynghoriad a chyfranogiad lleol. Gall cynlluniau tref a chymuned lywio blaenoriaethau a 

phenderfyniadau Partneriaeth y Strategaeth Gymunedol.  

Gall eich cymuned hefyd ddylanwadu ar ddatblygiad polisïau cynllunio y prif awdurdodau.  

Mae cynlluniau datblygu lleol (cynlluniau datblygu unedol gynt) yn darparu cyd-destun 

ar gyfer penderfyniadau cynllunio. Gall eich cymuned gyfrannu polisïau ar ddefnydd tir i’r 

cynllun datblygu a’r canllawiau cynllunio atodol sy’n cael eu paratoi gan yr awdurdod 

cynllunio. Unwaith y cânt eu cymeradwyo yn y modd hwn, gall cynlluniau cymunedol neu 

drefol a datganiadau o ddyluniadau (yn nodi nodweddion dylunio lleol) fod o bwys wrth 

wneud penderfyniad ar gais cynllunio.

Gall fod yn anodd perswadio sefydliadau eraill i wrando, yn enwedig os oes gofyn 

hefyd iddynt ystyried buddiannau cenedlaethol neu fanteision i gymuned ehangach.   

Efallai na fyddwch yn gallu negodi cytundeb ac, yn y pen draw, efallai y bydd gofyn 

i chi ildio i gyrff allanol mwy pwerus - ond daliwch ati. Bydd tensiynau a chystadleuaeth 

am bwer o fewn eich cymuned yn gwanhau ei dadleuon, felly mae’n werth dod i gytundeb 

am yr hyn sydd orau i’r gymuned cyn ceisio dylanwadu ar benderfyniadau a wnaed mewn 

mannau eraill.

Er y gall cefnogi barn y mwyafrif fod yn arferol, mae gan y grwpiau llai hawl i leisio 

eu barn hefyd. Weithiau, bydd rhesymau da dros gefnogi safbwynt y lleiafrif. Er enghraifft, 

nid yw’r rhan fwyaf o bobl yn defnyddio cadeiriau olwyn, ond mae talu sylw i anghenion 

pobl sy’n defnyddio cadair olwyn nid yn unig yn ofynnol yn ôl y gyfraith, mae hefyd 

o fudd i weddill y gymuned, er enghraifft rhieni gyda phramiau ar gyfer eu plant.

Un ffordd o ddylanwadu ar benderfyniadau sy’n cael eu gwneud mewn mannau eraill yw 

anfon cynrychiolydd o’r cyngor cymuned neu dref i gymryd rhan mewn trafodaethau pan 

gânt wahoddiad i wneud hynny. Dylai eich cynrychiolydd fod wedi’i baratoi’n dda ac yn 

barod i fynegi barn y cyngor. Yn yr un modd, pan ymgynghorir â’r cyngor ar fater o bwys, 

dylai ymateb yn amserol - fel arall, bydd cyrff ymgynghori yn rhoi’r gorau i ofyn. Os nad 

yw’r cyngor yn gallu buddsoddi amser ac ymrwymiad gwirfoddolwyr neu staff cyflogedig, 

caiff ei allu i ddylanwadu ar benderfyniadau ei gyfaddawdu. Hefyd, mae cynghorwyr 

sy’n cynrychioli eich cymuned ar y prif awdurdodau yn gynghreiriau pwysig. Mae mwy 

o bobl yn gallu gwneud mwy o wahaniaeth; bydd clystyrau o drefi a phentrefi yn cael 

mwy o effaith os byddant yn gweithio gyda’i gilydd ac yn siarad gyda’r prif awdurdodau 

gydag un llais. Rhaid i gynghorau cymuned a thref sicrhau eu bod yn cael lleisio eu barn, 

gan gynrychioli buddiannau eu cymuned. 

Cyngor Tref Llanwrtyd (Powys) 
Helpu pobl ifanc i ddylanwadu ar benderfyniadau

Yn ystod 2003, nod prosiect y Maer oedd cynnwys mwy o bobl ifanc felly bu’r cyngor 

yn gweithio gyda sefydliadau gwirfoddol i sefydlu cyngor ieuenctid. Mae i’r cyngor 

gyfansoddiad priodol ac mae’n cynnal ei gyfarfodydd ei hun, gyda lle ar agenda cyngor 

y dref. Trwy gyfrwng y cyngor ieuenctid, mae pobl ifanc wedi dechrau dylanwadu 

ar benderfyniadau. Bu’r bobl ifanc yn casglu enwau ar ddeiseb ar gyfer parc sglefrfyrddio 

ac fe gytunodd y cyngor. Ariannwyd y gost, sef £20,000, gan y Loteri Chwaraeon, 

Cyngor Sir Powys, Cymdeithas Chwaraeon Cymru, Cyngor Tref Llanwrtyd a’r cyngor 

ieuenctid eu hunain a lwyddodd i godi £700. Mae’r clerc yn nodi fod aelodau hŷn y cyngor 

ieuenctid yn teimlo’n bwysicach yn y dref a’u bod yn cymryd cyfrifoldeb; maent yn mynd 

i’r ysgol gynradd ac yn rhoi cyngor i aelodau iau y gymuned ar ba offer i’w ddefnyddio 

a’i wisgo yn y parc sglefrfyrddio.  

Cyngor Tref Aberystwyth (Ceredigion)
Ymestyn gwasanaeth casglu sbwriel y prif awdurdod

Sylwodd y cyngor fod mynediad at gyfleusterau ailgylchu wedi’i gyfyngu i bobl â cherbydau 

a phenderfynwyd y dylid eu gosod ar gornel strydoedd. Ar y cyd â Grwp Gwyrdd 

Aberystwyth, cafwyd £5,000 gan Cymunedau yn 

Gyntaf ar yr amod y byddai’r cyngor yn darparu 

arian cyfatebol. Yn wir, mae’r cyngor wedi 

cyfrannu £7,000. I ddechrau, gosodwyd pum 

uned pedwar bin mewn lleoliadau strategol; 

bydd y cwmni ailgylchu lleol yn eu gwasanaethu 

ac yn cadw’r arian. Os bydd hyn yn llwyddo, 

bydd y cyngor yn cyflwyno achos i gael chwe 

uned ychwanegol gan roi mynediad i bob un o 

fewn tri munud i’w gartref. Treuliwyd chwe mis yn sefydlu’r cynllun ac yn ei roi ar waith.   

Cyngor Tref Caldicot (Sir Fynwy) 
Dylanwadu ar benderfyniadau i fynd i’r afael â phroblemau cymdeithasol

Gweithiodd cynghorydd gyda grwp o breswylwyr a oedd yn poeni am broblemau 

cymdeithasol ar ystad o dai yn y dref. Roedd diffyg cyfleusterau ar gyfer pobl ifanc 

yn ystyriaeth sylweddol. Bu Gweithredu dros Gymunedau Gwledig yn cynorthwyo’r grwp, 

gyda chefnogaeth y cynghorydd, i roi dechrau da i’r gweithredu. Mae partneriaeth wedi’i 

sefydlu i ddylanwadu ar benderfyniadau sy’n effeithio ar yr ystad ac i reoli prosiectau.  

Mae’r cynghorydd yn cynrychioli Cyngor Sir Fynwy yn ogystal â Chyngor Tref Caldicot 

ar y bartneriaeth, sy’n cynnwys Gwasanaeth Ieuenctid y sir, Gweithredu dros Gymunedau 

Gwledig a’r heddlu.  

Cyngor Tref y Rhyl (Sir Ddinbych)
Dylanwadu ar sefydliadau cymunedol

Mae’r cyngor yn defnyddio ei Gronfa Datblygu Cymunedau i ddylanwadu ar sefydliadau 

lleol. Mae’r gronfa hon, sydd wedi bodoli ers tro byd, yn ceisio mynd i’r afael 

â blaenoriaethau’r cyngor. Gellir ariannu prosiectau’n gyfan gwbl neu’n rhannol, yn enwedig 

lle y gall ysgogi cymorth gan gyrff allanol i gynyddu’r fantais gyffredinol. Mae’r gronfa 

wedi annog Cyngor Sir Ddinbych i ysgogi ei gynlluniau ei hun ar gyfer y Rhyl; er enghraifft, 

roedd gwir angen adnewyddu ei doiledau cyhoeddus ond roedd cyfyngiadau cyllidebol 

yn golygu oedi difrifol. Cynigiodd Cyngor Tref y Rhyl gyfraniad mawr er mwyn i waith 

allu dechrau, gyda’r rhaglen i drin y toiledau yn dringo rhestr flaenoriaethau’r prif awdurdod. 

7 Creu cyngor cryf  
Dylai cynghorau cymuned a thref ystyried arwain y gwaith o gynnal gweithredu cymunedol 

a sicrhau datblygiadau tymor hir. Mae’n ddefnyddiol os yw’r cyngor yn glir am ei ddiben, 

gan benderfynu pa bryd i ddarparu gwasanaethau’n uniongyrchol neu i ganolbwyntio 

ar lobïo a helpu eraill i weithredu. Beth bynnag yw’r rôl y cytunwyd arni, rhaid i’r cyngor 

sicrhau bod ganddo’r adnoddau a’r strwythurau ar waith i wneud y gwaith yn dda.

Dylai’r cyngor fod â’i bolisïau a’i gynlluniau ei hun sy’n ymateb i anghenion y gymuned.   

Mae paratoi cynllun tymor i ddangos sut y bydd targedau’r cyngor yn cael eu cyrraedd 

yn arfer da. Bydd cyngor lle mae’r gymuned wedi llunio ei gynllun ei hun yn ei chael 

yn haws i benderfynu beth fydd ei flaenoriaethau.  

Yn ddelfrydol, dylai polisïau fod yn gysylltiedig â chynllun busnes ar gyfer hyd y tymor, 

ac wedi’i gysylltu â’r gyllideb flynyddol. Mae cynllunio ariannol cadarn, strategaeth 

fuddsoddi ar gyfer gwneud y mwyaf o adnoddau, ac ymrwymiad i wneud cyfraniad 

ariannol yn hanfodol, yn enwedig wrth geisio cymorth neu arian cyfatebol gan gyrff allanol.  

Mae grantiau’n cynnig ateb sydyn a deniadol i helpu i roi prosiectau ar eu traed, ond os 

yw ei fanteision i gael eu cynnal, rhaid eu buddsoddi’n ddoeth a’u hatgyfnerthu gydag 

arian a godir yn lleol, gan gynnwys y praesept. Fel rheol, nid yw grantiau’n talu am gostau 

cynnal, felly rhaid i’r cyngor gynllunio sut i fodloni costau tymor hir. Gallwch ddechrau 

drwy ddefnyddio grant i ddatblygu asedau megis arbenigedd staff, sgiliau gwirfoddolwyr 

neu well cyfleusterau.  

Dylai gwasanaethau lleol, boed yn cael eu cynnal gan y cyngor, gan grwp cymunedol 

neu gan sefydliad arall, geisio bod yn hunangynhaliol. Gellir codi arian drwy godi ffïoedd 

realistig a thrwy gynnal digwyddiadau i godi arian, a gall ymdrech y gwirfoddolwyr helpu 

i leihau costau cynnal. Weithiau, gall y cyngor gynnig cymorth mewn ffyrdd eraill gan 

gynnwys lleoliadau, amser staff neu gyfleusterau gweinyddol neu, fel cyflogwr, gall roi 

swyddogion y prosiect ar y gyflogres gyda chymorth ariannol gan asiantaethau eraill.  

Er bod y cyngor yn gallu darparu arian, mae’r gymuned yn cyfrannu amser ac egni 

gwirfoddolwyr. Mae nifer o gynlluniau grant yn caniatáu i chi roi gwerth ariannol 

i weithgaredd gwirfoddol, er mwyn i chi allu cael arian yn gyfnewid am gyfraniadau 

gwirfoddol i fenter.

Mae gan y cyngor tref neu gymuned fantais dros grwpiau eraill oherwydd y gall gasglu 

arian gan aelwydydd trwy gyfrwng ei praesept. Gall godi benthyciadau ar ran y gymuned 

a defnyddio’r praesept i dalu’r rhain yn ôl dros amser. Fodd bynnag, y cyngor sy’n atebol, 

a’r cyngor ddylai sicrhau fod ganddo gefnogaeth leol i’r broses o reoli’r praesept. 

Yn aml, mae pobl yn barod i dalu pan wyddant pwy sy’n gyfrifol am wneud gwelliannau 

yn eu hardal hwy.

Golyga hyn y bydd y cyngor ar ei ennill o nodi ei gamau gweithredu’n glir. Mae croesawu 

aelodau o’r cyhoedd i gyfarfodydd cyhoeddus yn hanfodol (ac yn ofynnol yn ôl y gyfraith) 

yn ogystal â sicrhau bod dogfennau ar gael yn unol â Deddf Rhyddid Gwybodaeth 2000.  

Ond prin yw’r bobl sy’n defnyddio hyn fel ffordd o ddarganfod beth y mae’r cyngor 

yn ei wneud. Mae cylchlythyrau rheolaidd, tudalennau mewn cylchgronau cymunedol, 

adroddiadau blynyddol a gwefan, sydd wedi’u hysgrifennu a’u dylunio i dynnu sylw, 

hefyd yn codi proffil y cyngor. Mae gweithredu yn cael llawer mwy o effaith na geiriau’n 

unig; drwy gynnwys mwy o bobl, ymestyn at y gymuned a dangos beth y mae’r cyngor 

yn ei wneud, bydd mwy o bobl yn deall ei rôl. Y nod yw creu cyngor gweithredol y 

bydd pobl o’r etholaeth yn awyddus i ymuno ag ef.

Weithiau, mae cynghorau yn dadlau bod yn rhaid iddynt gadw’r praesept ar yr isafswm 

posibl. Os yw’r targed hwn yn bwysicach na chymryd camau yn y gymuned, yna bydd 

y cyngor yn chwarae rôl gyfyngedig yn hytrach na rôl arweinyddol. 

Mae cynghorau cadarn yn sicrhau bod yr adnoddau ganddynt i gyflawni eu nodau.  

Mae hyn yn golygu cyflogi’r staff iawn a hynny am oriau digonol er mwyn helpu i reoli’r 

gwaith. Mae cynghorau fel cyflogwyr, yn gyfrifol am sicrhau bod y buddsoddiad a wnânt 

mewn staff, yn talu ei ffordd. Mae clercod, sydd o dan bwysau gormodol, mewn perygl 

o wneud camgymeriadau neu ymddiswyddo hyd yn oed. Yn aml, ceir gwerth o fuddsoddi 

mewn arbenigwyr er enghraifft, ym maes cynllunio, rheoli prosiect, gwaith gyda phobl 

ifanc, codi arian neu ddatblygu cymunedol; mae’n anodd i’r clerc wneud popeth!

Gall cynghorwyr, fel gwirfoddolwyr, hefyd weld y llwyth gwaith yn anodd i’w reoli.  Gall 

pwyllgorau cynghori, gweithgorau a phwyllgorau sydd â phwerau wedi’u dirprwyo12 helpu 

cynghorwyr i ganolbwyntio eu hymdrechion a datblygu gwybodaeth fanwl - ac mae’n 

helpu i sicrhau bod cyfarfodydd yn fyrrach. Gall cynghorwyr hefyd arbenigo drwy eistedd 

ar bartneriaethau a chyrff eraill, ond wrth gwrs, hwy sy’n parhau’n atebol am gynrychioli 

safbwynt y cyngor.

Mae staff a chynghorwyr yn aelodau o dîm a ddylai gydweithio fel corff corfforaethol 

i ddarparu gwasanaeth cymunedol ar y cyd. Bydd brwydro am reolaeth rhwng swyddogion 

ac aelodau neu rhwng gwahanol bleidiau gwleidyddol yn gwanhau’r cyngor a gall 

ddwyn anfri ar y cyngor yn llygaid yr etholaeth. Dylai osgoi gwrthdaro sy’n dwyn anfri 

ar y cyngor ar bob cyfrif. Mae gan bob aelod o’r tîm rôl eglur; er enghraifft, y cadeirydd 

sy’n rheoli cyfarfodydd lle caiff penderfyniadau eu gwneud, dylai cynghorwyr fod yn 

wybodus er mwyn iddynt allu cyfrannu at benderfyniadau, a chlercod sy’n cynghori’r 

cyngor ac sy’n gweithredu polisïau. 

12  Deddf Llywodraeth Leol 1972 a101

Mae hyfforddiant rheolaidd yn hanfodol i bob aelod o dîm y cyngor, i atgyfnerthu 

eu dealltwriaeth o rôl a chyfrifoldebau, fel bod yr wybodaeth ddiweddaraf yn hysbys 

ac i adeiladu’r sgiliau a’r hyder sydd eu hangen i gyflawni gwaith y cyngor. Caiff y cyngor 

ei gryfhau hefyd gan fuddsoddiad mewn technoleg gwybodaeth briodol. Mae’r feddalwedd 

ddiweddaraf yn helpu’r cyngor i gynhyrchu dogfennau proffesiynol, rheoli cyllid a 

chadw cofnodion. Mae nifer o gynghorau modern yn cyfathrebu mewn amrywiol ffyrdd, 

gan gynnwys trwy gyfrwng eu gwefannau eu hunain. Yn gynyddol, mae pobl yn mynd 

i chwilio ar y Rhyngrwyd yn gyntaf i ddysgu mwy am y cyngor ac yn defnyddio’r e-bost 

fel dull effeithlon o gyfathrebu.  

Mae gweithio mewn rôl arweiniol yn y gymuned yn cyflwyno nifer o heriau.  

Os yw ansawdd bywyd a lles lleol am wella, rhaid gwneud dewisiadau. Y tric yw 

cynnal cefnogaeth leol wrth i chi ddelio â gwahanol safbwyntiau a’r amrywiaeth 

o anghenion amgylcheddol, cymdeithasol ac economaidd. Yn ei rôl arweinyddol, bydd 

y cyngor yn helpu mwy o bobl i gymryd rhan, yn cryfhau’r gymuned ac yn creu ymdeimlad 

dyfnach o berthyn. Mae’n adeiladu pontydd rhwng gwahanol fuddiannau, gan annog 

gweithio mewn partneriaeth a nodi’r hyn sydd orau ar gyfer y gymuned gyfan.  

Cyngor Cymuned East Williamston (Sir Benfro)
Ymgymryd â phrosiectau sy’n cael eu hannog gan gymdeithas gymunedol  

Caiff gwaith y cyngor ar amrywiol brosiectau lleol ei atgyfnerthu gan gydweithio’n 

agos â chymdeithas gymunedol leol sydd â mynediad at fwy o ffynonellau o gyllid.  

Mae ceisiadau yn fwy tebygol o lwyddo gyda 

chymorth gan y cyngor - y mae ei gryfder 

pennaf wrth fabwysiadu prosiectau a reolir 

ar y cychwyn gan y gymdeithas gymunedol 

er mwyn iddynt allu cael eu cynnal. Mae hyn 

yn bwysicach fyth wrth wneud cais am arian. 

Mae prynu pymtheg erw o dir fferm i greu 

gwarchodfa natur yn enghraifft ddiweddar. 

Nodwyd amrywiol ffynonellau o nawdd a 

gwnaed cais am nifer ohonynt gan gynnwys grant gan Gweithredu dros Gymunedau 

Gwledig. Gyda’r gymdeithas gymunedol yn rheoli’r prosiect, mae contractwyr yn adeiladu 

llwybrau troed ac wedi plannu 4,500 o goed. Ar ôl gorffen, bydd y cyngor yn lesio’r tir 

ac yn ei gynnal. 

Cyngor Tref Ystradgynlais (Powys)
Helpu’r gymuned i gyflawni ei nodau

Cafodd tir diffaith, a oedd wedi’i feddiannu gan eithin (safle a arferai gael ei fwyngloddio 

am lo), ei drosglwyddo i ddwylo’r cyngor yn ystod 1987 ond cymerwyd camau gweithredu 

mewn ymateb i ymddygiad plant a oedd yn cynnau tanau. Roedd y cyngor yn awyddus 

i greu parc a oedd yn amgylcheddol gynaliadwy ond o ganlyniad i ddiffyg arian, ers 2004, 

mae wedi bod yn gweithio mewn partneriaeth i drawsnewid 14 hectar. Sefydlwyd Fforwm 

Amgylcheddol i gyfathrebu trwy gyfrwng arddangosfeydd a chyfarfodydd cyhoeddus 

fel sy’n briodol. Y nod yw annog mwy o aelodau’r gymuned i ddod yn rhan o’r cynllun.  

Ceir cyllideb o tua £50,000 dros gyfnod o dair blynedd, gyda Chyngor Tref Ystradgynlais,  

fel perchennog y tir, yn darparu tua £16,000 ar gyfer costau yswiriant, dylunio technegol 

a chynnal a chadw. Cyfrannodd y Comisiwn Coedwigaeth grant coetir, gweithredu 

uniongyrchol a hyfforddiant i ddefnyddio offer bach, a hwylusodd Cymunedau yn Gyntaf y 

fforwm a chydgysylltwyd camau gweithredu gwirfoddolwyr. Defnyddiodd Asiantaeth 

yr Amgylchedd Grant Pysgodfeydd Cynaliadwy a llwyddodd Cyngor Sir Powys i gael gafael 

ar grant bioamrywiaeth wedi’i ariannu gan y Loteri ac ymdriniwyd â’r hawl tramwy. Bu plant 

ysgol lleol yn plannu coed. Mae Cyngor Tref Ystradgynlais mewn sefyllfa dda i gynnal 

y tir ac mae’n rhagweld y bydd prosiect arall yn cael ei ddatblygu ar y cyd â’r Fforwm 

Amgylcheddol.

Cyngor Tref Pen-coed (Pen-y-bont ar Ogwr)
Cynnig amddiffyniad hirdymor i goetir gwerthfawr 

Mae’r cyngor yn cyflogi swyddog cynnal cefn gwlad llawn amser i edrych ar ôl prosiect 

Coed Iestyn ac ardaloedd eraill o’r dref. Cafodd yr unig ardal arall o goed yn y dref 

ei phrynu ddechrau’r 1990au gan y cyngor am £4,000 i’w hamddiffyn rhag cael ei datblygu.  

Yn ystod 2002, derbyniwyd grant o £18,000 

gan y Comisiwn Coedwigaeth ac mae gwaith 

wedi’i wneud gan y gymuned i sicrhau bod 

modd cyrraedd 4.5 erw ohono drwy greu 

rhodfeydd a phontydd. Cynhaliwyd archwiliad 

amgylcheddol gan Ymddiriedolaeth Bywyd 

Gwyllt Morgannwg a bu myfyrwyr o’r 

coleg amaethyddol lleol yn helpu fel rhan 

o’u cwrs rheoli cefn gwlad gyda chymorth 

tîm o’r gwasanaeth prawf. Mae rhai coed yn 

cael eu diogelu gan orchmynion cadw coed ond cynhaliwyd llawer o waith clirio ac erbyn 

hyn, mae coed derw a chollen yn ffynnu ymysg llwyni o glychau’r gog.  

Cyngor Cymuned Cwmbrân (Tor-faen)
Y cyngor yn rhoi help llaw i’r gymuned

Sefydlwyd Tasglu Cymunedol gan Gyngor Cymuned 

Cwmbrân o dan adran 137 o Ddeddf Llywodraeth Leol 

1972 ar ôl i Gynllun Hyfforddi Ieuenctid y 1980au ddod 

i ben.  Mae’n helpu pobl nad ydynt yn gallu gwneud 

gwaith cynnal a chadw ar eu cartrefi na’u gerddi mwyach. 

Ar hyn o bryd, mae’r cyngor yn cyflogi dau weithiwr llawn 

amser yn ogystal â llafur achlysurol ychwanegol, yn cynnal 

cerbyd ac yn prynu cyfarpar a deunyddiau. Mae’r rheini 

sy’n defnyddio’r gwasanaeth yn talu ffi yn seiliedig ar 

eu hoedran neu eu llesgedd (mae’n rhad ac am ddim i bobl 

sy’n hŷn nag 80). Mae cyllideb y Cyngor tua £45,000 y 

flwyddyn ac mae’r incwm tua £2,000 y flwyddyn. Nid yw’n 

gynllun rhad i’w gynnal ond mae’n diwallu angen ac mae’r cyngor yn barod i godi’r praesept 

i’w gadw. Mae tref gyfagos wedi dilyn yr esiampl hon ac wedi sefydlu ei chynllun ei hun.  

Cyngor Cymuned Clydach (Abertawe)
Sefydlu ymddiriedolaeth ddatblygu

Yn ystod 1999, penderfynodd y cyngor y byddai’n adfywio cymuned Clydach. Ni bu oedi 

cyn cymryd y camau hynny. Trefnodd y cyngor gyfarfodydd a oedd yn cynnwys y gymuned 

fusnes a sefydliadau statudol a gwirfoddol. Bum mlynedd yn ddiweddarach, sefydlwyd 

ymddiriedolaeth ddatblygu sy’n cyflogi pedwar o bobl erbyn hyn. Yn gyfreithlon, os 

bydd yr ymddiriedolaeth yn rhoi’r gorau i fodoli, bydd y tir yn dychwelyd i’r cyngor ac felly, 

mae wedi’i ddiogelu. Mae’r ymddiriedolaeth wedi ysgogi a chwblhau dwsinau o brosiectau 

ac mae’r mwyaf ohonynt, sef canolfan adnoddau ar safle’r hen bwll nofio, wedi costio 

£1.5 miliwn (y cyfan wedi dod o gymorth grant). Mae canolfan TG, hyfforddiant, crèche, 

ardal byw’n iach, caffi cymunedol ac ardal chwaraeon amlbwrpas awyr agored oll wedi’u 

cynllunio ar gyfer mis Rhagfyr 2005. Mae perthynas arbennig wedi datblygu rhwng 

yr ymddiriedolaeth ddatblygu a Chyngor Cymuned Clydach sy’n gyfrifol am y syniad. 

Nododd y clerc fod cymuned Clydach wedi ffynnu’n eithriadol o ganlyniad i’r prosiect.

8  Cael gwybod mwy oddi wrth ffynonellau 
o wybodaeth  

Mae yna ddigon o wybodaeth i’ch helpu i fynd i’r afael ag anghenion lleol a threfnu 

camau yn y gymuned, ond gall gormod o wybodaeth fod yn ddryslyd. Mae’r adran 

hon yn eich cyfeirio at byrth pwysig er mwyn cael profiad a gwybodaeth bellach. 

Mae Un Llais i Gymru yn canolbwyntio ar helpu’ch cyngor i weithredu ar sail gadarn, 

tra bod Cymdeithas Clercod Cynghorau Lleol yn rhoi hyfforddiant a chyngor i’ch 

swyddogion. Mae Llywodraeth Cynulliad Cymru yn cynnig polisïau ac arweiniad ar gyfer 

mynd i’r afael ag anghenion cymdeithasol, economaidd ac amgylcheddol trefi a phentrefi. 

Mae Cymunedau yn Gyntaf a Gweithredu dros Gymunedau Gwledig yn gynlluniau 

hanfodol bwysig i ardaloedd dan anfantais neu ardaloedd gwledig, ond ceir llawer o 

raglenni eraill, gan gynnwys cronfeydd oddi wrth y Comisiwn Ewropeaidd, sydd wedi’u 

dylunio i helpu. Bydd angen i chi gael gwybod a yw eich cymuned yn gymwys, drwy ofyn 

i’ch prif awdurdod.

Er enghraifft, efallai y gall rhaglenni Llywodraeth Cynulliad Cymru neu eich prif awdurdod 

fod o gymorth â phrosiectau ieuenctid, materion yn ymwneud â thai, atebion trafnidiaeth 

neu gefnogaeth ar gyfer adeiladau cymunedol, megis canolfannau cymunedol, siopau 

pentref a swyddfeydd post.  

Mae’n bwysig gweithio gyda phrif awdurdodau i sefydlu siarter sy’n nodi’r rheolau ar 

gyfer cydweithio pellach. Mae hyn yn helpu i ddatrys materion ariannol fel trethiant 

dwbl. Mae’n arbennig o werthfawr wrth drafod ag adrannau cynllunio a phriffyrdd, 

ond gall prif awdurdodau hefyd helpu â chynlluniau amgylcheddol, prosiectau ieuenctid 

a materion sy’n ymwneud â thrafnidiaeth, er enghraifft. Gellir hefyd cael cymorth 

â phrosiectau sy’n cefnogi pobl ifanc drwy Bartneriaethau Diogelwch Cymunedol 

a mudiad y Cyngor Ieuenctid.  

Mae’r rhestr isod yn nodi ystod eang o sefydliadau sy’n cynnig help, cefnogaeth a 

chyfleoedd i gydweithredu. Noder bod ffynonellau o wybodaeth yn esblygu'n barhaus, 

felly cadwch lygaid i weld a yw'r sefyllfa'n newid.

Asiantaeth Cymorth

Adventa
www.adventa.org.uk

Rhaglen Datblygu Gwledig  LEADER+ 
Sir Fynwy, sy’n cefnogi busnesau gwledig 
er mwyn diogelu a chynnal amgylchedd 
Sir Fynwy.

Ar Dir Cyffredin
www.ardircyffredin.org,uk

Mae hon yn elusen sy’n annog 
cymunedau i hyrwyddo nodweddion eu 
hardal. Mae’n dathlu’r hyn sy’n gwneud 
ardaloedd yn arbennig.

Asiantaeth Cymorth

Arian i Bawb 
www.awardsforall.org.uk/cymraeg/

Prif nod Arian i Bawb Cymru yw ariannu 
prosiectau a drefnir gan grwpiau bach 
i gynnwys pobl yn eu cymunedau lleol, 
yn enwedig mewn gweithgareddau 
sy’n ymwneud â threftadaeth, elusennau, 
iechyd, addysg, yr amgylchedd a 
gweithgareddau cymunedol eraill.

Asiantaeth yr Amgylchedd Cymru
www.environment-agency.gov.
uk/?lang=_w

Mae’r asiantaeth hon yn gyfrifol am  
ddiogelu'r amgylchedd ar ran Llywodraeth 
Cynulliad Cymru. Ei nod yw lleihau llygredd a 
rheoli gwastraff ac adnoddau dwr.

Busnes yn y Gymuned  (BITC)
www.bitc.org.uk

Mae BITC Cymru yn gweithio gyda 
chwmnïau i ddatblygu a chefnogi adfywio 
cymdeithasol ac economaidd mewn 
cymunedau dan anfantais. 

CADW
www.cadw.cymru.gov.uk.

Cadw yw corff Llywodraeth Cynulliad Cymru 
sy’n gyfrifol am ddiogelu, cadw a hyrwyddo’r 
amgylchedd hanesyddol yng Nghymru. 

Camau ar gyfer Trefi Marchnad
www.towns.org.uk

Sefydliad ag aelodau yw hwn, sydd wedi 
ymrwymo i hyrwyddo bywiogrwydd a 
hyfywedd trefi bach drwy weithio mewn 
modd integredig.  

Cronfa Gynaliadwyedd yr Ardoll 
Agregau
David.Eccles@wales.gsi.gov.uk 

Yn 2002, cyflwynwyd ardoll ar godi agregau. 
Mae rhan o’r arian a godir gan yr ardoll hon 
yn ariannu Cronfa Gynaliadwyedd yr Ardoll 
Agregau (ALSF).
“Nod yr ALSF yw mynd i’r afael â chostau 
amgylcheddol a chymdeithasol codi agregau 
drwy ddarparu gwelliannau amgylcheddol 
a lleihau effeithiau lleol codi agregau.”

Cyngor Cefn Gwlad Cymru
www.ccw.gov.uk

CCGC yw asiantaeth Llywodraeth Cynulliad 
Cymru dros gadwraeth cefn gwlad a natur.

Cyngor Chwaraeon Cymru
www.sports-council-wales.co.uk

Hwn yw’r sefydliad cenedlaethol sy’n gyfrifol 
am ddatblygu a hyrwyddo chwaraeon 
a hamdden. Mae hefyd yn gyfrifol am 
ddosbarthu cronfeydd y loteri er mwyn 
hybu chwaraeon yng Nghymru.

Cyngor Gweithredu Gwirfoddol Cymru
www.wcva.org.uk

Mae CGGC yn rhoi arweiniad, cyngor 
a chefnogaeth i’r sector gwirfoddol yng 
Nghymru

Asiantaeth Cymorth

Cyngor Ieuenctid Prydain (BYC)
www.byc.org.uk

Cyngor ieuenctid cenedlaethol yw BYC, 
sydd â’r nod o roi llais i bobl ifanc.  Mae’n 
darparu rhwydwaith ar gyfer sefydliadau 
ieuenctid ledled y DU. 

Cymdeithas Clercod Cynghorau Lleol 
(SLCC)
www.slcc.co.uk

Mae’r SLCC yn rhoi cefnogaeth, gan 
gynnwys hyfforddiant a chyngor, i glercod 
proffesiynol ar gynghorau cymuned, 
plwyf a thref sy’n aelodau. 

Cymdeithas Chwaraeon Cymru
www.welshsports.org.uk

Mae’r WSA yn darparu “gwasanaethau 
cynghori, eiriolaeth, ymgynghori a 
hyfforddiant i Gyrff Llywodraethu 
Cenedlaethol dros chwaraeon a hamdden 
corfforol yng Nghymru”. 

Cymdeithas Llywodraeth Leol Cymru
www.wlga.gov.uk

Mae CLILC yn cefnogi aelod-awdurdodau 
lleol ac yn annog arfer da ym maes 
llywodraeth leol Cymru.

Cymdeithas yr Ymddiriedolaethau Datblygu 
(DTA)
www.dta.org.uk

Rhwydwaith o sefydliadau menter 
cymunedol yn y DU yw’r DTA. 
Nod Cymdeithas Ymddiriedolaethau 
Datblygu Cymru (DTAW) yw helpu i ‘greu 
ymddiriedolaeth datblygu cynaliadwy 
lle bo angen, ym mhob cymuned yng 
Nghymru’. Mae ymddiriedolaethau 
datblygu yn cyfrannu at iechyd 
economaidd a chymdeithasol 
cymunedau, ac yn darparu adfywio 
sy’n seiliedig yn y cymunedau.

Cymorth Cynllunio Cymru (Sefydliad  
Cynllunio Trefol Brenhinol)
http://wales.rtpi.org.uk/planaid/

Elusen gofrestredig yw Cymorth 
Cynllunio Cymru (PAW) sy’n rhoi cyngor 
a gwybodaeth ddiduedd am faterion 
sy’n ymwneud â chynllunio gwlad a 
thref. Mae’r gwasanaeth wedi’i anelu 
at unigolion a grwpiau cymunedol, gan 
roi’r flaenoriaeth i’r bobl hynny na allant 
fforddio ffioedd masnachol.

Cymunedau yn Gyntaf
www.cymunedauyngyntaf.info

Menter Llywodraeth Cynulliad Cymru yw 
Cymunedau yn Gyntaf sy’n ceisio adfywio 
rhai o gymunedau mwyaf amddifad 
Cymru, a hynny mewn modd cynaliadwy.

Asiantaeth Cymorth

Cynllun Credyd Treth Tirlenwi (LTCS)
www.ltcs.org.uk

Nod LTCS yw lleddfu effeithiau tirlenwi ar 
gymunedau lleol ac annog partneriaethau 
rhwng gweithredwyr tirlenwi, eu 
cymunedau lleol a’r sectorau gwirfoddol 
a chyhoeddus. Mae’n annog gweithredwyr 
i roi cymorth ariannol i brosiectau 
amgylcheddol.

Golwg ar Bost Cymru
www.postwatch.co.uk

Mae Golwg ar Bost Cymru yn diogelu, 
yn hyrwyddo ac yn datblygu buddiannau 
cwsmeriaid gwasanaethau post yn y DU.  
Mae’n ymgyrchu am well gwasanaeth 
post ac yn rhoi cyngor i’r Llywodraeth.

Gweithredu dros Gymunedau Gwledig
www.cefngwlad.cymru.gov.uk.

Mae’r rhaglen hon yn cynrychioli  
blaenoriaeth Llywodraeth Cynulliad 
Cymru i ddatblygu cymunedau byw 
gyda “rhwydweithiau cymunedol 
cymdeithasol gweithredol a chynhwysol”. 
Mae mwy na £3 miliwn ar gael bob 
blwyddyn i hyrwyddo gweithgareddau 
i adfywio cymunedau gwledig. Mae’r 
rhaglen yn helpu cymunedau i ennill 
yr wybodaeth a’r sgiliau sydd eu hangen 
arnynt  i gymryd cyfrifoldeb dros eu 
hadfywiad eu hunain.

Llywodraeth Cynulliad Cymru
www.cymru.gov.uk.  

Llywodraeth Cynulliad Cymru yw cangen 
lywodraethol Cynulliad Cenedlaethol 
Cymru ac sy'n gyfrifol am ddatblygu a 
gweithredu polisi mewn cysylltiad â 
meysydd y llywodraeth sydd wedi'u 
datganoli i Gynulliad Cenedlaethol 
Cymru.

Menter Môn
www.mentermon.com

Prif nod Menter Môn yw manteisio 
i’r eithaf ar adnoddau Ynys Môn. 
Mae’n buddsoddi mewn pobl ifanc, 
busnesau lleol, cymunedau gwledig, 
yr iaith, archaeoleg a’r amgylchedd.

‘Neighbourhood Initiatives Foundation’
www.nif.co.uk

Elusen yw NIF sy’n arbenigo mewn 
cyfranogiad cymunedol, hyfforddi 
a datblygu. Mae’n gweithio gydag 
awdurdodau lleol, cymdeithasau tai, 
asiantaethau gwirfoddol a grwpiau 
cymunedol i wella cymunedau.  
Mae’n arbenigo mewn ‘Planning for Real’® 
ac offer datblygu cymunedol eraill.

Asiantaeth Cymorth

‘New Economics Foundation’
www.neweconomics.org.uk

Melin ‘trafod a gwneud’ annibynnol 
yw hon, sy’n gweithio ym maes 
lles economaidd ac amgylcheddol.  
Mae’n dadansoddi polisi ac yn cynnig 
atebion ymarferol, yn aml drwy weithio 
gyda phobl leol.

PLANED (Rhwydwaith Gweithredu Lleol 
Sir Benfro er Menter a Datblygu)
www.planed.org.uk

Partneriaeth ddatblygu lleol a gaiff ei 
harwain gan y gymuned yw PLANED, 
sy’n annog cyfranogiad lleol. Mae’n dod 
â chymunedau, asiantaethau cymorth 
a rhwydweithiau at ei gilydd er lles 
y bobl leol. 

Prifysgol Cymru, Aberystwyth
www.aber.ac.uk/communitygovernance
www.aber.ac.uk/law

Ysgrifennodd y Brifysgol yr Adroddiad 
Ymchwil Pwysig: ‘The Role, Functions 
and Future Potential of Community and 
Town Councils in Wales’. Mae’n darparu 
hyfforddiant ar gyfer cynghorau cymuned 
a thref.

Prifysgol Swydd Gaerloyw
www.glos.ac.uk/environment
(Polisi Lleol a Datblygu Cymunedol)

Mae’r Brifysgol yn darparu hyfforddiant 
uwch (Polisi Lleol), cyrsiau byr ac 
ymgynghoriadau ar gyfer cynghorau 
cymuned a thref. 

Prince’s Trust - Cymru
www.princes-trust.org.uk 

Mae’r Ymddiriedolaeth yn helpu pobl 
ifanc (rhwng 14-30) i wireddu eu potensial 
drwy gefnogaeth ymarferol gan gynnwys 
hyfforddiant, mentora a chymorth 
ariannol. Mae’r Ymddiriedolaeth 
(yng Nghymru) yn cynnal rhaglen 
Gweithredu yn y Gymuned. 

Sefydliad Datblygu Cymunedol (CDF)
www.cdf.org.uk

Mae’r CDF yn rhoi cymorth a chefnogaeth 
i gymunedau dan anfantais yng Nghymru 
ac yn rhoi cyngor i’r llywodraeth ar 
ddatblygu cymunedol.

Sefydliad Plunkett
www.plunkett.co.uk

Nod Sefydliad Plunkett yw torri’r cylch 
o ddirywiad gwledig drwy hunan-gymorth 
cymunedol sy’n seiliedig ar fenter. 

Shanks First
www.shanksfirst.org.uk

Elusen yw Shanks sy’n rhoi grantiau 
i wella’r amgylchedd  cymdeithasol, 
adeiledig a naturiol. Caiff y 
penderfyniadau eu rheoli gan y cynllun 
credyd treth tirlenwi (LTCS). Y nod 
yw gwella a chyfoethogi’r amgylchedd 
a chefnogi cymunedau lleol. 

Asiantaeth Cymorth

Swyddfa Cyllid Ewropeaidd Cymru 
(WEFO)
www.cymru.wefo.gov.uk.

Mae WEFO yn cefnogi’r defnydd o Gronfeydd 
Strwythurol Ewropeaidd yng Nghymru. Mae 
WEFO yn rhan o Lywodraeth Cynulliad Cymru.

Un Llais i Gymru (OVW)
www.unllaiscymru.gov.uk

Mae OVW yn cefnogi cynghorau cymuned 
a thref drwy gynadleddau, hyfforddiant a 
gwasanaethau gwybodaeth. Mae’n gweithio 
ar gyfer datblygu’r sector ar ran cynghorau 
cymuned a thref. 

Y Comisiwn Coedwigaeth
www.comisiwncoedwigaeth.gov.uk

Mae’r Comisiwn Coedwigaeth yn rheoli 
coedwigoedd Prydain ar ran Cynulliad 
Cenedlaethol Cymru, Gweithrediaeth yr Alban, 
a Llywodraeth y DU. Ei nod yw cydweithio’n 
agos â chymunedau lleol.

Ymddiriedolaeth Adfywio’r Meysydd 
Glo
www.coalfields-regen.org.uk/

Mae Ymddiriedolaeth Adfywio’r Meysydd 
Glo yn ariannu prosiectau sy’n grymuso 
cyn gymunedau’r meysydd glo, gan greu 
cymunedau gweithiol, deniadol a mentrus.

Ymddiriedolaeth Gwirfoddolwyr 
Cadwraeth Prydain
www.btcv.org

Y BTCV yw elusen gadwraeth ymarferol fwyaf 
y DU. Mae’n helpu gwirfoddolwyr i wella’r 
amgylchedd gwledig a threfol. Mae’n cynnig 
cyfleoedd cadwraeth ymarferol; cefnogaeth a 
chyngor i grwpiau cymunedol a hyfforddiant.

Ymddiriedolaethau Bywyd Gwyllt 
www.wildlifetrusts.org

Rhwydwaith o’r Ymddiriedolaethau Bywyd 
Gwyllt sy’n gweithredu ledled y DU yw hwn.  
Mae’r Ymddiriedolaethau’n gweithio gyda 
chymunedau lleol i ddiogelu bywyd gwyllt 
ym mhob cynefin mewn trefi, yng nghefn 
gwlad ac yn y môr.

Yr Uned Gostwng Troseddu yn 
Llywodraeth Cynulliad Cymru 
www.cymru.gov.uk.

Sefydlwyd yr uned i helpu i weithredu 
polisïau Llywodraeth y DU ar gyfer diogelwch 
cymunedol yng Nghymru. 

Yr Uned Ymchwil Cymunedol a 
Chefn Gwlad ym Mhrifysgol Swydd 
Gaerloyw (CCRU)
www.glos.ac.du/schools/ccru 

Sefydliad ymgynghori ac ymchwil 
a gydnabyddir yn genedlaethol ac yn 
rhyngwladol yw CCRU. Mae’r Arfarniadau 
Pentref ar gyfer Meddalwedd Windows (ar CD-
ROM) yn galluogi defnyddwyr i greu holiadur 
gan ddefnyddio cwestiynau set neu eu 
cwestiynau eu hunain. Y gost yw £75.00.

9 Astudiaethau achos ychwanegol
Amlygodd yr ymchwil ystod o enghreifftiau o weithgareddau ymysg cynghorau cymuned 

a thref. Cynigwyd y prosiectau isod ar gyfer y canllaw hefyd.

Cyngor Cymuned neu 
Dref

Y prosiect

Aberaeron Prynu coetir.

Aberystwyth Creu gwarchodfa natur mewn partneriaeth ag eraill, 
gan ddatblygu ‘ystafell ddosbarth werdd’ a safle picnic.

Biwmares Adnewyddu gardd goffa a senotaff y dref.

Cilâ Uchaf Trawsnewid deg erw o dir diffaith yn ardal gadwraeth 
gyda llyn, ardal gorstir, dolydd gwlyb a sych, coetir a 
pherthi. 

Cwmbrân Canolfan galw-heibio bwrpasol i bobl ifanc; cyfleuster 
bywiog sy’n cynnig amrywiaeth o weithgareddau. 

Llanbrynmair Gwasanaeth ymateb cyntaf gyda gwirfoddolwyr 
sydd wedi’u hyfforddi i ddefnyddio diffibriliwr a rhoddion 
ariannol tuag at brynu’r offer.

Llandegla Prosiect amgylchedd, mewn cydweithrediad â’r clwb 
ieuenctid ac eraill (gan gynnwys ailgylchu a rheoli coetir).

Llandeilo Fawr Partneriaeth dreftadaeth i gynyddu twristiaeth a rhoi 
gwybodaeth amgylcheddol am yr ardal leol.

Llys-faen Cefnogi llyfrgell a gynhelir gan y gymuned ar gyfer 
y gymuned, ar ôl i’r prif awdurdod dynnu’n ôl. 
Trefnu teithiau cerdded i wella iechyd a chynnal 
y llwybrau troed.

Pen-coed Sefydlu coetir naturiol gydag ardal o wlyptir, gan gynnwys 
plant ysgol lleol yn y prosiect.

Pen-y-Cae Penodi gweithiwr annibynnol i nodi anghenion yr henoed 
yn y gymuned a sefydlu’r gwasanaethau priodol.

Tonna Cyfrannu at brosiect i adeiladu canolfan chwaraeon 
gymunedol yn Ysgol Gynradd Gymunedol Tonna. 

I gael mwy o gopïau o'r ddogfen hon, cysylltwch â:

Shyam Vining

Yr Is-adran Polisi Llywodraeth Leol

Llywodraeth Cynulliad Cymru

Parc Cathays

Caerdydd

CF10 3NQ

Ffôn:  029 2082 5532 

E-bost:  shyam.vining@wales.gsi.gov.uk

Gwefan: www.cymru.gov.uk

